
Útdráttur 

„Ævintýri um hið ókomna“ er frægasti kaflinn í bókinni Raddir vorsins þagna eftir 

líffræðinginn og rithöfundinn Rachel Carson. Kaflinn fjallar um nafnlausan smábæ í 

Bandaríkjunum; þar voru fiskar í tjörnum, fuglarnir sungu, eplatrén blómstruðu og 

börnin léku sér en svo fór einhver óáran að gera vart við sig í sveitinni og allt breyttist. 

Dularfullir sjúkdómar herjuðu á kjúklingana, búféð veiktist og allt í einu var 

fuglasöngurinn þagnaður. 

 Verk mitt Silent Spring, hommage à Rachel Carson er gert til heiðurs höfundi 

bókarinnar, sem er talin ein af merkustu konum síðustu aldar. Bók hennar kom út árið 

1962 og markaði tímamót í sögu umhverfisverndar. Þar er sýnt fram á að eftirlitslaus 

notkun á eiturefnum eins og DDT sé ekki bara skaðleg fyrir skordýr og smápöddur 

heldur lífríkið allt, þar á meðal okkur mennina. Í verkinu læt ég framtíðina speglast í 

nútímanum en allt sem nútíminn tekur að láni hjá framtíðinni er í skuld komandi 

kynslóða.  

 Verkið var gert fyrir sýninguna Tenging norður sem var haldin í Norræna 

húsinu í nóvember 2013. Meistaraverkefni mitt er nefnt Þögn – raddir – vor og 

markmið þess er að skoða sem listamaður og kennari hvort og hvernig listamaðurinn 

getur miðlað nemendum nýrri sýn á umhverfi okkar með því að leyfa þeim að taka þátt í 

gerð listaverks og í umræðum þar sem höfuðáhersla er á menntun til sjálfbærni. Þetta er 

þátttökuverkefni og fimmtán nemendur úr Hagaskóla hjálpuðu til við gerð þess. 

Abstract 

“A Fable for Tomorrow” is the most famous chapter in the book Silent Spring by 

biologist and author Rachel Carson. The chapter tells of a nameless American town; 

there were fish in the ponds, the birds sang, the apple trees blossomed, and the children 

played. Then some plague started to be noticed in the community and everything 

changed. Mysterious diseases befell the chicken, the cattle became infected, and 

suddenly the birds were silent.  

 My work Silent Spring, hommage à Rachel Carson was made in honor of the 

author, undoubtedly one of the most important women of the 20th century. Her book 

appeared in 1962 and became a landmark in the history of environmental protection. In 

it Carson showed that uncontrolled use of pesticides like DDT not only had detrimental 

effects on insects and bugs but also on the entire biota, including humans. In my work 

the future is reflected in the present, since everything the present borrows from the 

future is in debt to future generations.  

 The work was made for the exhibition Relate North in the Nordic House in 

Reykjavík in November 2013. My MA project is called Silence – Voices – Spring; its 

goal is to examine as an artist and a teacher if and how the artist can convey to students 

a new perspective on our environment by allowing them to participate in the creation of 

a work of art and in discussions emphasizing education for sustainable development. 

This is a participation project, involving fifteen students in Hagaskóli who helped 

realizing it.	  

Inngangur 

Ísland virðist vera langt á eftir öðrum þjóðum hvað viðkemur endurvinnslu og 

umhverfisvernd og enn virðist vera langt í land að Íslendingar skilji mikilvægi gerða 

sinna eða aðgerðaleysis til framtíðar. Þetta staðfestir Kristín Vala Ragnarsdóttir, 

prófessor við Jarðvísindastofnun Háskóla Íslands og Stofnun Sæmundar fróða um 

sjálfbæra þróun, í viðtali við Fréttablaðið þegar hún segir að „Íslendingar séu mestu 

umhverfissóðar í heimi“ (Halla Harðardóttir, 2014). 

 Þessi ritgerð fjallar um umhverfismál út frá þeirri bjargföstu skoðun minni að 

listamaðurinn geti haft áhrif til góðs með list sinni og með sýn sinni á samfélagið. Ég 

gerði verk sem ber titilinn Silent Spring, hommage à Rachel Carson og vann síðan 

verkefni tengt því sem ég kalla Þögn – raddir – vor. Gerð verksins skarast við 

verkefnið, en að því komu fimmtán 14 ára nemendur úr Hagaskóla sem unnu skúlptúra 

sem urðu hluti af verkinu ásamt textum sem sýndir voru samhliða því. Mig hefur lengi 

langað til að prófa að vinna með nemendum að verkefni sem nær út fyrir skólann en er 

samt innan ramma hans þar sem ég fengi tækifæri til að miðla áhuga mínum á 

umhverfismálum og sjálfbærni. Þegar mér bauðst að taka þátt í sýningunni Tenging 

norður fannst mér kjörið að láta verða af því að gera draum minn að veruleika og vinna 

verk þar sem grunnskólanemendur gætu bæði komið að gerð þess og bætt það með 

aðkomu sinni, þar með hefði það enn meiri tilgang. Í þessari ritgerð mun ég greina frá 

verkefninu og vonandi vekja áhuga listamanna sem starfa utan skólanna sem og 

skólastjórnenda og kennara á þeim möguleika að listamenn vinni verkefni með 

nemendum sem gætu verið bæði hvetjandi og fræðandi. 

 Ritgerðin skiptist í fjóra kafla. Í fyrsta kaflanum er fjallað um menntun til 

sjálfbærni með aðaláherslu á greiningarlykil Kozak og Elliotts (2011) út frá sjö þáttum 

sem þau lýsa. Þar er lögð áhersla á margvíslega nálgun í menntun til sjálfbærni og rætt 

um hvernig sé unnt að gera nemendur að upplýstum, virkum og hugsandi 

þjóðfélagsþegnum sem geta haft áhrif til breytinga. Í aðalnámskránni (2011) er talað um 

að jafnframt miði „þessi menntun að því að börn og ungmenni verði fær um að taka þátt 

í að móta samfélagið og öðlist þannig sýn til framtíðarinnar og hugsjónir til að beita sér 

fyrir“ (Aðalnámskrá, 2011).  

 Í öðrum kafla er fjallað um breytt hlutverk listamannsins í nútíma samfélagi og 

það er skoðað út frá hugmyndum og verkum listamanna eins og Rirkrit Tiravanija, 

Jeremy Deller og Frances Whitehead og skoðunum listamannsins og listgagnrýnandans 



	   	   2	   	   	   	  

Pavels Büchler. Viðtöl við listamennina verða skoðuð og rýnt í hvað þeir hugsa frekar 

en það sem fræðimenn segja að þeir hafi verið að hugsa, en mér finnst rödd 

listamannsins sjálfs oft ekki heyrast nógu vel. Því næst verður listformið þátttökulist 

skoðað í tengslum við umræður um breytta ásýnd listheimsins. Listamennirnir þrír sem 

fjallað er um, Rirkrit Tiravanija, Jeremy Deller og Frances Whitehead, vinna á einn eða 

annan hátt innan þessa listforms og öll vilja þau hafa áhrif á umhverfi sitt. Þau hafa 

sterkar skoðanir sem þau vilja deila með samfélaginu en taka líka þátt í umræðu, hlusta 

á skoðanir annarra og hvetja til skoðanaskipta um ýmis málefni. Hér er snertiflötur við 

margar hugmyndir sem liggja að baki greiningarlykli Kozak og Elliotts (2011), þar á 

meðal tengsl við samfélagið, rannsókn, möguleika nýrra viðhorfa og getu til aðgerða. 

Markmið þeirra eins og margra annarra listamanna er að efla aðgengi að listum fyrir 

almenning og auka valdeflingu.  

 Í þriðja kafla verður fjallað um nokkur verk sem ég hef gert á síðustu fjórtán 

árum, þar sem sjálfbærni og umhverfisvernd hafa verið undirliggjandi þema. Þessi verk 

verða mátuð við þau fræði sem ég legg út af í ritgerð þessari, menntun til sjálfbærni og 

þátttökulist. Í lokin verður fjallað um hvernig hugmynd verður til og sagt frá þeirri 

vinnu á bak við verkið Silent Spring, hommage à Rachel Carson sem varð að 

verkefninu Þögn – raddir – vor, þátttökuverkefni nemenda og listamanns, og sett upp á 

sýningunni Tenging norður í Norræna húsinu í nóvember 2013. Markmiðið með þessari 

umfjöllun er að skýra frá gerð verkanna og hvernig þau voru hugsuð til þess að varpa 

ljósi á mína sýn, hvers vegna þau urðu til og beina sjónum annarra að möguleikum 

listsköpunnar í menntun.  	   	  

  Fjórði og síðasti kaflinn fjallar um verkefnið Þögn – raddir – vor sem var gert í 

virðingarskyni við bókina Raddir vorsins þagna (Silent spring), sem kom fyrst út í 

Bandaríkjunum árið 1962 og í íslenskri þýðingu 1965, sem og höfund hennar, 

líffræðinginn og rithöfundinn Rachel Carson (1907-64). Eins og fram hefur komið var 

verkefnið unnið sem þátttökuverkefni og tóku fimmtán 14 ára nemendur úr Hagaskóla 

þátt í því. Við hittumst í fjögur skipti, tvisvar í Hagaskóla og tvisvar í Norræna húsinu. Í 

kaflanum er sagt frá tilurð verkefnisins og hugmyndinni bak við útfærsluna; einnig er 

sagt frá framkvæmd verksins og hvernig til tókst og því sem eftir á að hyggja hefði mátt 

betur fara. 

1. Sjálfbærni 

Um sjálfbærni 

Hugtakið sjálfbær þróun var fyrst kynnt í skýrslu Sameinuðu þjóðanna um umhverfi og 

þróun sem kom út árið 1987, Brundtland-skýrslunni svokölluðu. Með sjálfbærri þróun 

er reynt að ná jafnvægi á milli efnahagslegra, félagslegra og umhverfislegra þátta og 

kallað á samþættingu þeirra við ákvarðanatöku frekar en að horfa á þá hvern í sínu lagi. 

Sjálfbær þróun er skilgreind sem „[m]annleg starfsemi sem fullnægir þörfum samtímans 

án þess að draga úr möguleikum framtíðarkynslóða til að fullnægja sínum þörfum“ 

(Sjálfbærni.is: Sjálfbærniverkefni á Austurlandi, 2010). „Þessi þróun er flókið ferli þar 

sem ákvarðanir stjórnvalda, fyrirtækja, félagasamtaka og einstaklinga spila saman“ 

(Sjálfbærni.is: Sjálfbærniverkefni á Austurlandi, 2010).  

 Umhverfisráðuneytið gaf út vefrit árið 2010, Velferð til framtíðar, þar sem rætt 

er um sjálfbæra þróun í íslensku samfélagi og sagt að sjálfbær þróun sé í brennidepli í 

alþjóðlegu samstarfi enda var áratugurinn frá 2005-14 kallaður áratugur sjálfbærrar 

þróunar hjá Sameinuðu þjóðunum. Í vefritinu er rætt um að leggja skuli „grundvöll að 

frumkvæði og sjálfstæðri hugsun barna og unglinga, þjálfa þau í öguðum og 

sjálfstæðum vinnubrögðum, jafnrétti og gagnrýninni hugsun, kenna þeim að njóta 

menningarlegra verðmæta og hvetja til þekkingarleitar“ (Velferð til framtíðar, 2010). Í 

skýrslu Sameinuðu þjóðanna, Position Paper on Education Post-2015, er haldið áfram á 

svipaðri braut og talað um að taka verði tillit til mikilvægi menntunar fyrir þróun. Enn 

fremur segir að meginhlutverk menntunar í félagslegri og efnahagslegri þróun og vexti 

sé almennt viðurkennt og „menntun sem mikilvæg lyftistöng fyrir þróun, er talin vera 

leiðin til að ná félagslegri velferð, sjálfbærri þróun og góðum stjórnháttum“ (UNESCO, 

2014).1  

 Í nýrri Aðalnámskrá grunnskóla (2011) er skýr stefnuskrá sem er reist á sex 

grunnþáttum menntunar. Þeir eru: læsi, sjálfbærni, heilbrigði og velferð, lýðræði og 

mannréttindi, jafnrétti og sköpun. Þessir þættir lúta að læsi á samfélag, menningu, 

umhverfi og náttúru, svo að börn og ungmenni muni læra að byggja sig upp andlega og 

líkamlega og geti bjargað sér í samfélaginu og unnið með öðrum. Í þemahefti um 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	   	  	  	  	  	  	  	  	  	  	  	  	  	  	  	  	  	  	  	  	  	  

1	   „Education, as a key lever for development, is understood as a way of achieving social wellbeing, 
sustainable development and good governance.“ [Þýtt úr ensku af höfundi ritgerðar]. 

sjálfbærni sem var gefið út 2013 segir að þekking og færni í öllum grunnþáttunum séu 

„mikilvæg til að hægt sé að þróa íslenskt samfélag til sjálfbærni og án sjálfbærni nást 

ekki markmið um jafnrétti, lýðræði, mannréttindi, heilbrigði og velferð“ (Sigrún 

Helgadóttir, 2013:17). „Grunnþættirnir snúast einnig um framtíðarsýn og getu og vilja 

til að hafa áhrif og taka virkan þátt í að viðhalda samfélagi sínu, breyta því og þróa það“ 

(Aðalnámskrá, 2011).  

 Þetta er í samræmi við áherslurnar í verkefninu Þögn – raddir – vor og 

umræðurnar þar sem snérust um umhverfismál og samfélagið sem við búum í og 

hvernig við getum haft áhrif á það til framtíðar. Í verkefninu var einnig rætt um þarfir 

okkar og um lífsgildi, hvað það væri sem við stefndum að og hvort eitthvað af því væri 

á kostnað framtíðarinnar. Við ræddum um loftslagsbreytingar og hvort við gætum sjálf 

gert eitthvað til að sporna við þeim. Enn fremur ræddum við um umbúðir utan um mat 

og bárum saman myndir af fjölskyldum frá mismunandi löndum og matarinnkaupum 

þeirra. Loks veltum við fyrir okkur hversu mikið þessar umbúðir væru notaðar hjá 

vestrænum þjóðum og ræddum um leiðir til þess að draga út notkun þeirra. Allir voru 

sammála um að við gætum tekið lítil skref í einu til að bæta lífsskilyrði á jörðinni; eins 

og segir í aðalnámskrá þarf ekki „að bíða eftir stóru breytingunum til að geta fagnað 

þeim smærri“ (Aðalnámskrá, 2011).  

 Í aðalnámskránni (2011) er talað um að sjálfbærnihugmyndin sé í beinu 

sambandi við heilbrigði og velferð, bæði eins og það er nú og einnig til framtíðar, og að 

lýðræði og mannréttindi snúist um að fá að velja í hvers konar þjóðfélagi við viljum búa 

og að við getum tekið þátt í að móta það (Aðalnámskrá, 2011). Þar er einnig talað um 

að menntun til sjálfbærni, jafnréttis, lýðræðis og mannréttinda miði að því að börn og 

ungmenni skilji samfélagið eins og það er og hefur þróast. „Jafnframt miðar þessi 

menntun að því að börn og ungmenni verði fær um að taka þátt í að móta samfélagið og 

öðlist þannig sýn til framtíðarinnar og hugsjónir til að beita sér fyrir“ (Aðalnámskrá, 

2011).  

 Í verkefninu Þögn – raddir – vor var reynt að koma inn á flesta þætti menntunar 

til sjálfbærni frá sjónarhorni samfélagsins og velferðar til framtíðar. Í þau fjögur skipti 

sem hópurinn kom saman fóru fram djúpar og greinandi umræður um umhverfismál, 

lífsgildi og þarfir, ólík sjónarmið og getu til aðgerða. Þetta er í samræmi við skýrslu 

Sameinuðu þjóðanna (UNESCO, 2014) þar sem menntun er talin vera leiðin til að ná 

„félagslegri velferð, sjálfbærri þróun og góðum stjórnháttum“. 

Menntun til sjálfbærni 

Margir telja að best sé að kenna menntun til sjálfbærni með tilstyrk lista; þeirra á meðal 

eru listkennararnir Meri-Helga Mantere, Pani Stathopoulou, Teresa Torres og Ásthildur 

B. Jónsdóttir. Finnar hafa t.d. kennt sjálfbærni á þann hátt í mörg ár með góðum árangri 

eða allt frá 1971 (Pohjakallio, 2010:67). Meri-Helga Mantere (1998) talar um skapandi 

vinnubrögð í skólastarfi í fyrirlestri sem hún hélt árið 1997 en þar hefur hún eftir 

ameríska sálfræðingnum James Hillman (1926-2011) að án skapandi vinnu sé menntun 

oft köld, þurr og hreyfi ekki mikið við ungu fólki (Mantere, 1998:2). Þetta kemur heim 

og saman við kenningar Elliot Eisners í bókinni The Arts and the Creation of Mind 

(2002) þar sem hann segir um listkennslu að hún glæði áhuga sem verði áfram til staðar 

þegar hinu eiginlega námi sé lokið (Eisner, 2002:91).  

 Pani Stathopoulou (2007) telur einnig að unnt sé að efla áhuga nemenda á 

umhverfisvernd á auðveldari og árangursríkari hátt með tilstyrk listar en með öðrum 

aðferðum (Stathopoulou, 2007). Ásthildur B. Jónsdóttir (2011) er á svipuðum slóðum 

þegar hún heldur fram að í myndmennt gefist „nemendum svigrúm til að þróa eigin 

hugmyndir sem byggja á gildum og framtíðarsýn“. Hún telur að vinna með sjálfbærni í 

myndmennt gefi nemendum forsendur til að „skoða í eigin rann“ (Ásthildur B. 

Jóndsóttir, 2011:6). Teresa Torres (2010) bendir á að margir listkennarar séu að breyta 

kennsluháttum bæði með nýrri þekkingu og tækni og með nýjum markmiðum og á sama 

tíma hafi margir myndlistarmenn áhuga á að breyta samfélaginu og „fjalla um umdeild 

mál og varpa fram nýstárlegum spurningum um umhverfið, félagslegt réttlæti og önnur 

mikilvæg úrlausnarefni samtímans.“2 Torres veltir enn fremur upp þeirri spurningu 

hvernig það væri ef listamenn væru kennarar og kennarar listamenn og ynnu saman að 

því að ná fram litlum breytingum í lífi einstaklinga með því að hlúa að sjálfbærni í 

umhverfis-, félags- og menningarmálum. Torres virðurkennir að þeir geri sér grein fyrir 

því að þeir bjargi e.t.v. ekki heiminum – „en þeir hafa samt áhrif í smáum samfélögum 

með því að grípa til pólitískra aðgerða með tilstyrk listkennslu“ (Torres, 2010).3  

 Með verkefninu Þögn – raddir – vor vakir fyrir mér að hafa áhrif á afstöðu fólks 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	   	  	  	  	  	  	  	  	  	  	  	  	  	  	  	  	  	  	  	  	  	  

2	   „Many visual artists are engaged in social changes, addressing polemic topics and raising cutting edge 
questions about environment, social justice, and other important social issues.“ [Þýtt úr ensku af höfundi 
ritgerðar]. 

3	   „They are aware they will not save the world, but, nevertheless they are influencing small communities 
by taking political action through visual arts education.“ [Þýtt úr ensku af höfundi ritgerðar]. 

til umhverfismála, sérstaklega unga fólksins sem mun erfa landið. Í skilgreiningum á 

sjálfbærri þróun er talað um að haga aðgerðum sínum í dag þannig að þær dragi sem 

minnst úr möguleikum fólks í framtíðinni til að lifa góðu lífi. Við skuldum börnunum 

okkar það að við hjálpum þeim að læra og skilja á unga aldri að auðlindir jarðarinnar 

eru ekki óþrjótandi og ef ekkert er að gert munum við minnka lífsgæði jarðarinnar með 

tímanum. Það hefur oft verið talað um að við skilum afkomendum jörðinni eins og tekið 

var við henni og til er ágætt spakmæli eftir indíánann og rithöfundinn Chief Seattle: 

„Við erfum ekki jörðina eftir forfeður okkar heldur fáum við hana að láni frá börnunum 

okkar“ (Chief Seattle, 2013).4  

 Verkefnið Þögn – raddir – vor fjallar einmitt um að við eigum ekki að flýta 

okkur um of að eyða gæðum jarðar heldur hugsum um þau sem langtíma fjárfestingu 

handa börnunum okkar. Í því samhengi verður reynt að skoða verkefnið Þögn – raddir – 

vor með hliðsjón af greiningarlykli (Connecting the Dots) sem Kozak og Elliott (2011) 

hafa komið fram með og hvernig beita megi honum til að greina verkefnið. 

Lykill til greiningar: Kozak og Elliott 

Til þess að greina í hverju sjálfbær menntun geti falist hafa Stan Kozak og Susan Elliot 

(2011) þróað greiningarlykil sem tekur á sjö þáttum sem þau tengja saman á alla 

mögulega vegu. Í gegnum hvern þátt leggja þau áherslu á gagnrýnin vinnubrögð með 

því að hvetja til þess að spurningarnar um hvað?, hvernig? og hvers vegna? séu stöðugt 

spurðar.  

 Í greiningarlykli sínum gefa Kozak og Elliott dæmi um hvaða aðferðir séu best 

til þess fallnar að virkja nemendur í því að verða meðvitaðir og virkir borgarar og 

tilbúnir til að vinna að því ná fram efnahagslegri, félagslegri og umhverfislegri 

sjálfbærni. Þó að þessar aðferðir séu ekki nýjar af nálinni sem slíkar er nýtt að þeim sé 

beitt saman. Í menntun til sjálfbærni virðist slík notkun blandaðra aðferða algeng enda 

lögð áhersla á hana samkvæmt stefnumörkun UNESCO (e.d.). Ég ætla að skoða 

verkefnið Þögn – raddir – vor í ljósi þessara sjö þátta og mun síðan fjalla betur um þá 

þætti sem tengjast verkefninu mest og greina frá þeim í 4. kafla sem fjallar um 

verkefnið.  

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	   	  	  	  	  	  	  	  	  	  	  	  	  	  	  	  	  	  	  	  	  	  

4	   „We do not inherit the earth from our ancestors; we borrow it from our children.“ [Þýtt úr ensku af 
höfundi ritgerðar]. 

 Greiningarlykill Kozak og Elliott og þættirnir sjö sem þau nota til þess að virkja 

nemendur í að vera meðvitaðir og virkir borgarar eru þessir: 

1. Staðbundið nám – Samfélagið sem kennslustofa 

2. Samþætt nám  

3. Geta til aðgerða  

4. Tengsl við samfélagið  

5. Möguleiki nýrra sjónarmiða 

6. Könnun 

7. Að deila ábyrgð á námi með nemendum 

1. Staðbundið nám – Samfélagið sem kennslustofa (e. Learning Locally – Community as 

Classroom). Þau Kozak og Elliott telja mjög mikilvægt að nota umhverfi skólans fyrir 

verkefni sem tengjast menntun til sjálfbærni því það hefur þann kost fram yfir margt 

annað að vera rétt utan við skóladyrnar. Það sem við lærum í næsta nágrenni okkar 

getur að þeirra dómi bætt hugsun okkar og aukið færni við lausn vandamála; að taka 

ákvarðanir í umhverfi sem við þekkjum er besta leiðin til að læra. Veröldin fyrir utan 

skólastofuna býður upp á betra kennsluumhverfi fyrir alls konar tegundir 

kennsluaðferða og þau leggja mikla áherslu á að læra að þekkja hana (Kozak & Elliott, 

2011). 

2. Samþætt nám (e. Intergrated Learning). Með samþættu námi eiga Kozak og Elliott 

við að það eigi að nota hvert tækifæri sem gefst til umræðu um margvísleg málefni. Það 

hjálpi til við að dýpka skilning á umræðuefnunum og á flóknu kerfi heimsins. Þeim 

finnst mikilvægt að leita að þessum tækifærum og nota þau – og það sé innsta eðli 

samþætts náms. Námsupplifunin verður sterkari með fleiri sjónarhornum og þessi 

námstækni er kjarninn í samþættu námi (Kozak & Elliott, 2011).  

3. Geta til aðgerða (e. Acting on Learning). Kozak og Elliott ræða um að geta til 

aðgerða miðist að því að bera kennsl á lausnir sem stuðli að æskilegum breytingum, 

hvort sem þær eru á eigin lífstíl, skólastarfinu og samfélaginu eða jarðkringlunni allri. 

Best sé að verkefnin séu hagnýt, raunveruleg og eigi erindi við nemendur. Þau eigi ekki 

að vera skipulögð sem lærdómsverkefni (Kozak & Elliott, 2011). Þarna gæti 

listamaðurinn komið inn með nýja sýn á úrlausnarefnin og gæti þar með vakið fólk til 

umhugsunar um það hvernig það eigi takast á við þau. Listamenn geta notað list sem 

árangursríka aðferð til þess að efla áhuga nemenda á því sem betur má fara í samfélagi 

okkar. Eisner (2002) er á svipuðum nótum og bendir í því sambandi á að hæfileikinn 

„til að skipta um stefnu, jafnvel endurmeta markmiðin þegar betri aðferðir við nálgun 

koma í ljós í sköpunarferli verksins“ geti hjálpað okkur til þess að hrinda breytingum í 

framkvæmd. Kozak og Elliott leggja áherslu á að „ef eitthvað er þess virði að vita það 

þá er það þess virði að gera eitthvað í því“ (Kozak & Elliott, 2011:8; Eisner, 2002:77).  

 Sú reynsla sem fæst í getu til aðgerða kemur að gagni í margs konar starfi þar 

sem virk borgaravitund veitir innsýn í atvinnumöguleika og undirbýr nemendur fyrir 

atvinnulífið (Kozak & Elliott, 2011). Í greininni Listir og sjálfbærni: Áhrifamáttur 

sjónlista í menntun til sjálfbærni eftir Ásthildi B. Jónsdóttur (2011) er fjallað um 

mikilvægi menntunar til sjálfbærni í tengslum við getu til aðgerða: „Mikilvægt markmið 

menntunar til sjálfbærni er að ala upp ábyrga samfélagsþegna sem búa yfir getu til 

aðgerða (e. action competence).“ Einnig er þar rætt um að listsköpun geti leitt það af 

sér að einstaklingurinn þrói gildismat sitt og vilja til að taka afstöðu sem sé í nánu 

samhengi við getu til aðgerða (Ásthildur B. Jónsdóttir, 2011). Nemandi gæti t.d. þróað 

gildismat sitt með því að taka þátt í að skapa verk um umhverfið eins og því sem unnið 

er að í verkefninu Þögn – raddir – vor; með því að kynnast inntakinu í gagnrýninni 

umræðu gæti nemandinn séð hvar möguleikar breytinga liggja. Samkvæmt Kozak og 

Elliott (2011) munu þeir nemendur sem hrinda því sem þeir hafa lært í framkvæmd 

öðlast dýpri skilning í gegnum ferlið. Í skýrslunni Velferð til framtíðar (2010) er talað 

um hvernig lífsstíll og neyslumynstur hins almenna borgara geti ráðið miklu um stöðu 

og þróun umhverfismála. Þannig geta athafnir hvers og eins, þ.e. virk borgaravitund í 

átt að þróun til sjálfbærni, haft mikil áhrif á umhverfi okkar (Velferð til framtíðar, 

2010). 

4. Tengsl við samfélagið (e. Real-World Connections). Í þessum kafla tala Kozak og 

Elliott um hvernig hægt sé að nýta tengsl við samfélagið til þess að upplifa 

raunveruleikann og öðlast reynslu til að takast á við áþreifanleg vandamál og 

ágreiningsefni. Þau telja vænlegra að leyfa nemendum að æfa hugtök og færni með 

raunverulegri reynslu fremur en láta þá festast í umræðu sem er of fræðileg eða 

óhlutbundin (Kozak & Elliott, 2011). Ásthildur B. Jónsdóttir tengir umræðuna við 

kenningar Deweys og segir að líkt og í öðru námi sé mikilvægt í menntun til sjálfbærni 



	   	   9	   	   	   	  

að nemendur nái að mynda samband við eigin reynsluheim. Hún telur það „mikilvægt 

fyrir alla myndmenntakennara að velta fyrir sér hvernig listir geta hjálpað nemendum að 

skynja, túlka og skilja hugmyndir um sjálfbærni“ (Ásthildur B. Jónsdóttir, 2011). Þessi 

orð eru í samræmi við þá áherslu sem Kozak og Elliott leggja á að nemendur fái 

verkefni sem þau tengja við eigið líf eða heimili sitt og samfélagið (Kozak & Elliott, 

2011). 

5. Möguleiki nýrra sjónarmiða (e. Considering Alternative Perspectives). Hér er talað 

um að skoða hlutina frá mismunandi sjónarhornum til þess að geta tekið upplýstar 

ákvarðanir. Þegar hópur vinnur saman og hver segir sína skoðun í því augnamiði að 

bregða ljósi á mismunandi hliðar tiltekins úrlausnarefnis er mun líklegra að unnt sé að 

komast að niðurstöðu sem allir sætta sig við en ef hver vinnur út af fyrir sig. Þannig 

vinnum við best saman að því að beita gagnrýninni hugsun á lífsgildi okkar og stuðlum 

þannig að því að nemendur læri að taka betri ákvarðanir sem upplýstir borgarar (Kozak 

& Elliott, 2011). Mikilvægt er að gera sér grein fyrir því að unnt er að nota list til að 

kenna nemendum að það geti verið fleiri en ein lausn á tilteknu vandamáli og ekki 

aðeins eitt svar við tilteknum spurningum (Eisner, 2002:77). Með hópvinnu má þannig 

undirbúa nemendur til að læra að hlusta á ólík sjónarhorn og til komast að niðurstöðu 

sem allir í hópnum sætta sig við. 

6. Könnun (e. Inquiry) er leið fyrir nemendur, bæði einstaklinga og hópa, til að læra 

með því að leita svara við spurningum. Í slíkri könnun eru bæði verkefnið og 

lokaniðurstaðan metin. Kozak og Elliott tala um að nota þessa leið af því að þar með 

verði til samhengi til að þróa færni í gagnrýninni og lausnamiðaðri hugsun; þetta er 

mikilvæg námstækni sem gerir nemendum kleift að þroska sig til að verða virkir 

samfélagsþegnar í starfi, framkvæmdum, mannlegum samskiptum og þjóðlífinu öllu 

(Kozak & Elliott, 2011). Það er gert með því að spyrja spurninga sem krefjast 

gagnrýninnar hugsunar, t.d. áleitnum spurningum um námsefnið sem byrja á „hvað“, 

„hvernig“ og „hvers vegna“ (Kozak & Elliott, 2011). 

7. Að deila ábyrgð á námi með nemendum (e. Sharing Responsibility). Nám verður til í 

samspili milli nemenda og kennara sem bera í raun sameiginlega ábyrgð á ferlinu. Í 

skýrslunni Andi sjálfbærrar þróunar í námskrám og menntastefnu – náum honum til 

jarðar (2008) segir að það sé verkefni kennara og nemenda á hverjum stað að móta 

viðfangsefni um hvernig sjálfbær þróun geti bætt lífsskilyrði fólks (Ingólfur Ásgeir 

Jóhannesson, 2008:11). Ef hlutverk kennara er að kenna hlýtur hlutverk nemenda að 

vera nám – að taka á móti þekkingu. Að mínu mati þarf að ríkja gagnkvæm virðing á 

milli þessara aðila. Traust er einnig mikilvægt því að nemendur verða að geta treyst því 

að kennari hafi velferð þeirra að leiðarljósi. Kozak og Elliott leggja áherslu á að 

kennarinn sé í hlutverki þess sem gerir námið auðveldara; hann er bæði þjálfarinn og 

besti nemandinn og reynir að virkja nemendur til að taka þátt í að þróa og leggja rækt 

við lýðræði (Kozak & Elliott, 2011).  

 Eisner (2002) heldur því fram að tilgangur menntunar innan skólanna sé ekki að 

klára eitthvað, heldur að byrja á einhverju – tilgangurinn með skólastarfi er ekki að ná 

utan um allt námsefnið heldur að svipta hulunni af því (Eisner, 2002:90-1). Ef 

myndlistarmenn, sem hafa þjálfun í að hugsa út fyrir boxið, geta kveikt nógu mikinn 

áhuga hjá nemendum til að skoða hlutina út frá mismunandi sjónarhornum þannig að 

hann lifi áfram eftir að skóla lýkur þá held ég að þeir gætu átt erindi inn í skólana. Eins 

og Ásthildur B. Jónsdóttir segir er stóra spurningin fyrir menntakerfið sú hvernig 

nemendur eigi eftir að geta notað sína eigin þekkingu til að taka upplýstar ákvarðanir 

um framtíðina (Kozak & Elliot, 2011; Ásthildur B. Jónsdóttir, 2012; Eisner, 2002). 

2. Þátttökulist  

Þátttökulist, 20 ára listform 

Í bókinni Relational Aesthetics ritar franski listheimspekingurinn Bourriaud (2002) um 

listaverk sem urðu áberandi í lok tuttugustu aldar og fólu í sér samskipti listamannsins 

við áhorfendur, þ.e. listamaðurinn býður áhorfendum að taka þátt í sérstöku 

viðfangsefni. „Hugmyndin að baki þessum listaverkum er að má út mörkin milli 

listarinnar og lífsins með því að bjóða fólki að taka þátt í listinni“ (Katla Ísaksdóttir, 

2013:12; Bourriaud, 2002:21-24). Bourriaud var með þeim fyrstu til að ræða og greina 

þessa nýju stefnu í bókinni Relational Aesthetics sem var fyrst gefin út 1998. Þar felst 

hlutverk listaverksins í því að vera uppspretta samræðna á milli listamannanna sjálfra 

og áhorfenda. List sem byggir á þátttöku áhorfenda tekur þennan eiginleika skrefinu 

lengra því þar er vettvangur bæði fyrir listamenn og almenning til að mætast og eiga í 

samræðu sín á milli. Bourriaud (2002) segir listræna iðkun alltaf fela í sér tengsl og 

áherslan sé á tengslin sem myndast í gegnum listina. Hann telur að listamenn skapi ekki 

í einveru heldur skapist listin „í samfélagi listamanna hver við aðra, annað fólk og 

umhverfi sitt“ (Katla Ísaksdóttir, 2013:12; Bourriaud, 2002).  

 Claire Bishop hefur fjallað mikið um þetta listform,5 en hún var m.a. ritstjóri 

bókanna Participation (2006) og Artificial Hell (2012); þar segist hún hafa ákveðið að 

nota eingöngu orðið þátttökulist (e. participatory art) yfir þetta listform (Bishop, 

2012:1). Á íslensku hafa þessi félagslegu form listsköpunar venjulega verið kölluð 

þátttöku- eða venslalist (e. participation art, relational art).  

 Í bókinni Living as Form: Socially Engaged Art from 1991-2011 ræðir Anne 

Pasternak (2011) um hvernig þátttökulistamenn skapa aðstæður til þess að virkja 

samfélög og efla meðvitund almennings um þrýsting á þjóðfélagsmál. Hún talar um að í 

þessu ferli víkki þeir út listina, þrói starf listamannsins og fái fleira áhugafólk um listir 

til að taka þátt í sköpunarverkum sínum. Einnig staðhæfir hún að þrátt fyrir vaxandi 
	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	   	  	  	  	  	  	  	  	  	  	  	  	  	  	  	  	  	  	  	  	  	  

5	   Þetta listform hefur verið kallað mörgum nöfnum eins og venslalist (e. relational art), þátttökulist (e. 
participation art), list sem miðar að félagslegu réttlæti (e. social justice art), félagsmiðuð list (e. socially 
engaged art), samfélagsmiðuð list (e. community-based art), samfélagslist (e. community art), tilrauna 
samfélag (e. experimental communities), samtalslist (e. dialogic art), strandlist (jaðarlist) (e. littoral art), 
inngripslist (e. interventionist art), samstarfslist (e. collaborative art), félagsmiðuð þátttökulist (e. 
socially engaged participatory art) og félagsleg list (e. social practice art) sem er mest notað í 
Bandaríkjunum. [Þýtt úr ensku af höfundi ritgerðar].  

útbreiðslu þessara listforma og þrátt fyrir að farið sé að bjóða uppá námsleiðir í 

háskólum með gráðu í samfélagslistum þekki samt margir bæði áhugasamir 

listunnendur og aðrir það ekki: „Í hreinskilni sagt er hvorki auðvelt að hengja þetta 

listform upp á vegg né selja það“ (Pasternak, 2011:8).6 Hér er Pasternak á sömu slóðum 

og Karen Berg og Ursula Pasero (Berg & Pasero, 2013) sem reyna að skilgreina þær 

breytingar sem hafa orðið á formi og framkvæmd myndlistarinnar á síðustu tuttugu 

árum. Berg og Pasero fjalla um þessa hluti í bókinni Art Production beyond the Art 

Market? sem var gefin út árið 2013. Þær tala um þá þróun að listamenn hafi horfið frá 

því að nota hvíta umgjörð safnsins eða gallerísins (e. the white cube) því að til hliðar við 

söfnin, galleríin og listakaupstefnur hafi nýr vettvangur skapast þar sem listamennirnir 

stjórna sjálfir. Þær segja loks að öll tuttugasta öldin hafi í raun verið mótuð af slíkum 

flutningum (Berg & Pasero, 2013:xi). Á síðustu árum hefur staða listamanna einnig 

breyst mjög mikið að dómi þeirra Berg og Pasero; þær segja að:  

[…] vaxandi hópur listamanna hafi byrjað að starfa á ólíkum sviðum, svo 

sem í menntun, borgarskipulagi, rannsóknum og félagslegri skoðanamótun 

(e. social engineering) en jafnframt verið virkir í fjölmörgum geirum 

samfélagsins. Þeir hafi fyrir löngu hætt að vera bara listamenn en eru 

samtímis aðgerðasinnar, frumkvöðlar í að mynda tengslanet sem byggja á 

vöruskiptum, sýningastjórar, sjálfstæðir gagnrýnendur og óháðir vísindamenn 

líka (Berg & Pasero, 2013:vii).7 

Hvað er það í starfi og menntun listamannsins sem gerir honum kleift að fara inn 

á þessar brautir? Hér má nefna listamann eins og Frances Whitehead en ég mun gera 

henni nánari skil síðar í þessum kafla. 

 Augljóst er að núna er að verða meiri aðgreining á milli listar sem er gerð fyrir 

markaðinn og röklegrar, rannsakandi listar sem er ætlað að grípa inn í atburðarás og 

hafa áhrif. Ein ástæða þessarar aðgreiningar er gagnrýni á höfundarmiðaða framleiðslu á 

hlutum sem er nátengd ákveðinni félagslegri stéttaskiptingu listmarkaðarins – 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	   	  	  	  	  	  	  	  	  	  	  	  	  	  	  	  	  	  	  	  	  	  

6	   „To be fair, this kind of work does not hang well in a a museum, and it isn't commercially viable.“ 
[Þýtt úr ensku af höfundi ritgerðar]. 

7 „...a growing cohort of artists has started to operate in diverse areas, such as education, urban planning, 
research, and social engineering, while at the same time being active in numerous social fields. They 
have long since ceased to be just artists, but are simultaneously activists, upphafs of barter networks, 
curators, independent critics, and freelandce researchers as well.“ [Þýtt úr ensku af höfundi ritgerðar]. 

listmarkaðar þar sem listaverk eru seld efnuðum og sérfróðum listunnendum. 

Listmarkaðurinn sem slíkur stangast nefnilega á við uppgang lýðræðislegra listforma 

eins og þátttökulistar sem frá því á tíunda áratug tuttugustu aldar hafa leitast við að 

móta nýjar tengingar milli lista og félagslegra athafna; þær hafa farið fram með opnum 

og nýjum leiðum listmiðlunar og ráðist gegn stigveldi höfundar/listamanns og 

áhorfanda (Berg & Pasero, 2013:viii-ix).  

 Þetta nýja listform hefur ekki aðeins kallað á fjölbreyttari upplifun fyrir 

áhorfandann heldur hefur þetta breytt viðhorfi listamanna til sjálfra sín. Listamenn segja 

óhikað að listaverkin séu ekki lengur aðalatriðið heldur hugmyndir þeirra, hvað þeir eru, 

hvað þeir gera (Büchler, 2005; Deller, 2012; Stange, 2012). Þarna er kominn vettvangur 

fyrir þá listamenn sem vilja nota list sem árangursríkari leið til þess að efla áhuga 

nemenda á því sem betur má fara í samfélagi okkar. Þannig má t.d. kenna menntun til 

sjálfbærni í gegnum listir eins og ég nefndi í síðasta kafla.  

Þátttökulistaverk í listkennslu 

Í verkefninu Þögn – raddir – vor ákvað ég að nota þetta listform til þess að prófa 

hvernig það virkaði fyrir mig sem listamann/kennara að vinna að þátttökuverki með 

nemendum þar sem þátttaka þeirra léki stórt hlutverk í listsköpuninni. Þetta var kannski 

ekki alveg dæmigert þátttökuverk af því að þátttakendur eru nemendur og gera verkefni 

með fyrirfram ákveðinni kennsluáherslu. Það má þó nefna dæmi um verk sem 

nemendur hafa unnið með listamönnum eins og Demonstration Drawings (2011) eftir 

Rirkrit Tiravanija þar sem listamaðurinn fær nemendur til að vinna fyrir sig hluta af 

verkinu (sjá umfjöllun um Tiravanija). Þó fannst mér að með því að bjóða fjórtán ára 

nemendum að taka þátt í að búa til listaverk væri ég að gera þá hluta af sköpun þess og 

þeir hefðu þar af leiðandi eitthvað um vinnuferlið að segja. Það má því halda fram að 

með tilliti til menntunar til sjálfbærni hafi þeir deilt ábyrgð og verið fyllilega treyst til 

þess, leyst saman verkefni sem þeir fengu og getað tengt það við eigið líf og samfélagið 

sem þeir lifa og hrærast í. Nemendurnir fengu óskorað vald til þess að búa til hluta 

verksins en ég sem listamaður gaf þeim frelsi til þess. 

Þátttökulistamenn 

Pavel Büchler, prófessor við Manchester Metropolitan University, hefur haldið því fram 

að nútíma samfélag þurfi meira á sköpun og sýn að halda en nýjum listaverkum. Það 

þurfi frekar á listamönnum að halda vegna þess hvernig þeir hugsa og hvað þeir gera 

fremur en nákvæmlega hvað þeir búa til (Büchler, 2005).  

 Í þessum anda verður hér á eftir skoðað nánar hvort og hvernig hugmyndir 

þátttöku- og venslalistar séu mikilvægari en listafurðin eða listhluturinn. Það verður gert 

með því að fjalla um þrjá listamenn sem eiga það sameiginlegt að benda á samfélagsleg 

vandamál og hafa gert það með þátttökulistaverkum. Þeir eru: Rirkrit Tiravanija, 

Jeremy Deller og Frances Whitehead. Nálgun Büchlers er að nútíma samfélag þurfi á 

listamönnum að halda og hvað þeir hugsa og gera og út frá hugmyndum hans ákvað ég 

að reyna að kynnast listamönnunum sjálfum, þeirra sýn og hugmyndum og hlusta á 

viðtöl við þá til þess að komast að því hvað þeir hefðu að segja. Með nútíma tækni er 

auðvelt að finna viðtöl við listamanninn sjálfan og þarf ekki þriðja aðila til að skýra 

hvað hann á við. Það verður því rýnt í viðtöl við listamennina til að reyna að skilja þá út 

frá þeirra eigin forsendum.  

 Þessir þrír listamenn, tveir karlar og ein kona, eru frá sitt hverju heimshorninu, 

Taílandi/Argentínu, Bretlandi og Bandaríkjunum. Það má segja að þau starfi á ólíkan 

máta en þó hafa þau öll unnið með þátttökulistformið. Rirkrit Tiravanija er listamaður á 

sviði samstarfs- og tengslamyndunar, Jeremy Deller vinnur mikið með pólitíska 

þjóðfélagsgagnrýni í sinni list og Frances Whitehead er listamaður og hönnuður sem 

vinnur með þjóðfélagslega gagnrýni sem miðar að breytingum á þjóðfélaginu og hefur 

sjálfbæra þróun að leiðarljósi. Öll vilja þau hafa áhrif á umhverfi sitt og samfélag og 

það virðist vera megintilgangur þeirra í listinni. 

Rirkrit Tiravanija. Untitled (1271). Málm-gondóll, með potti með sjóðandi vatni í. 
NewMuseum, N.Y. 1993.  

Þátttökulist                                     

„Hér sjáum við málm-gondóll og í botni hans er gashitari sem kveikt er á og ofan á 

honum er stór pottur með sjóðandi vatni. Útilegubúnaður liggur óreglulega í kringum 

góndólinn og í kring eru pappakassar með kínverskum pakkasúpum sem áhorfendum er 

frjálst að setja út í sjóðandi vatnið og neyta“ (Bourriaud, 2002).8 Þannig lýsir Nicolas 

Bourriaud (2002) verki eftir listamanninn Rirkrit Tiravanija sem sýnt var á Aperto 

93-sýningunni á Feneyjatvíæringnum (1993). Bourriaud lýsir þessu verki svo að það sé 

á mörkum skilgreininga: „[E]r þetta skúlptúr? rýmisverk? gjörningur? dæmi um 

félagslega aðgerðastefnu?“ (Bourriaud, 2002:25).9  

 Verkið sem um ræðir er eftir taílensk-argentíska listamanninn Rirkrit Tiravanija 

og heitir Untitled (1271). Það er gert til heiðurs Marco Polo, ítalska landkönnuðnum 

sem lagði af stað í ferðalag til Asíu 1271 og kom aftur heim til Feneyja tuttugu og 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	   	  	  	  	  	  	  	  	  	  	  	  	  	  	  	  	  	  	  	  	  	  

8	   „A metal gondola encloses a gas ring that is lit, keeping a large bowl of water on the boil. Camping 
gears is scattered around the gondola in no particular order. Stacked against the wall are cardboard boxes, 
most of them open, containing dehydrated Chinese soups which visitors are free to add the boiling to and 
eat“. [Þýtt úr ensku af höfundi ritgerðar]. 

9	   [I]s it a sculpture? an installation? a performance? an example of social activism?“ [Þýtt úr ensku af 
höfundi ritgerðar]. 

fjórum árum síðar með alls kyns framandlegan varning í farteskinu; þar á meðal voru 

kínverskar núðlur, sem Ítalir voru fljótir að tileinka sér og kölluðu pasta. Nú er talið að 

þetta sé þjóðsaga en hún varð Tiravanija innblástur að þessu verki (NewMuseum, 

2013).  

 Rirkrit Tiravanija er meðal þeirra fyrstu sem byrjuðu að vinna á þennan hátt, þ.e. 

að gera áhorfandan að virkum hluta í listaverki, jafnvel með því að borða kínverska 

núðlusúpu.  

Rirkrit Tiravanija 

Rirkrit Tiravanija er einn best þekkti þátttökulistamaður í heimi; ferill hans hófst þegar 

hann sýndi pad tai (1990) í Paula Allen Gallery í New York. Þar hafnaði hann alfarið 

venjulegum listaverkum en í staðinn eldaði hann taílenskan mat fyrir sýningargesti. 

Hann vinnur oft með þátttakendum, annað hvort sýningargestum eða listnemum. Á Art 

42-sýningunni í Basel 2011 sýndi hann tvö verk, annars vegar Demonstration 

Drawings, myndir sem teiknaðar voru beint á vegginn af taílenskum útskriftarnemum, 

og hins vegar taílenskan mat sem hann bar fram og sýningargestir gátu tekið þátt í að 

borða.  

 

Rirkrit Tiravanija. Demonstration Drawings. Art 42 Basel. 2011. 

 

Í viðtali við Tiravanija frá árinu 2011 sagðist hann ,,vilja skapa ástand eða aðstæður“ 
fyrir fólk til þess upplifa hvert annað: 

[Þ]ar sem fólk verður að koma og standa við hliðina á hvert öðru og 

horfa á eitthvað saman eða vera með hvert öðru eða takast á við hvert 

annað, ég tel að það sé mikilvægt í svona verki að fólk taki þátt í því 

eða grípi til aðgerða í því eða séu í því. Auðvitað er bæði samlyndi og 

upplausn og ég held að það sé mjög líkt og í tilveru okkar í 

samfélaginu þegar ágreiningur skapast milli fólks sem vinnur í sama 

rými vegna mismunandi bakgrunns þess og út frá mismundandi 

menningu og reynslu og því er mjög mikilvægt að fólk reyni að skilja 

það (TheStudioBananaTV, 2011).10	  

Tiravanija segist starfa með fólki á ólíka vegu og hann sjái samstarf sem tækifæri og 

leið til þess að takast á við ágreining. Hann býður fólki upp á að koma saman og þurfa 

að upplifa hvert annað og ræða samfélagsleg málefni og geta þannig afhjúpað viðtekin 

gildi og beitt gagnrýninni hugsun. Þannig geta ólíkir hópar tengst sem og ólík 

starfssvið. Mikilvægt er að hafa í huga að í verkum sínum býður Tiravanija áhorfendum 

oft að borða og skapar aðstæður fyrir samtöl en hann stýrir ekki umræðuefnum 

þátttakenda. Oft er þó eitthvert umræðuefni spunnið inn í verk hans sem getur orðið 

upphaf umræðu, t.d. myndirnar af mótmælunum í Demonstration Drawings, á Art 42 í 

Basel 2011. Í hinu verkinu sem hann sýndi þar gátu allir verið með í að borða taílenskan 

mat og gafst því tækifæri til að ræða saman.  

 Haft er eftir Rirkrit Tiravanija í viðtali við Raimar Stange að hann hafi ekki 

áhuga á að skilja eftir sig hluti, bara hugmyndir (Stange, 2012). Sömuleiðis segist 

Jeremy Deller í viðtali ekki reyna að búa til hluti heldur gera hluti (Southbank Center, 

2012). Þarna eru Tiravanija og Deller sammála Berg og Pasero (2013) um að meiri 

aðgreining sé að verða milli listar sem er gerð fyrir markaðinn, listframleiðslu, og 

greinandi listar, listrannsókna, sem er ætlað að grípa inn í og hafa áhrif – og þar vilja 

þeir staðsetja sig. Listaverk þurfi nefnilega ekki að vera hlutir sem framleiddir eru af 

tilteknum höfundi og miða á háþróaðan markað. Okkar tímar kalla fremur á lausnir sem 

mótast af lýðræðislegri þátttöku við myndun nýrra tengsla milli listar og félagslegra 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	   	  	  	  	  	  	  	  	  	  	  	  	  	  	  	  	  	  	  	  	  	  

10	   „...where people have to  come and stand next to each other and look at something or be with each 
other deal with each other, I think that it is quite important in the work that people participate in it or take 
action in it og are in it. That of course there are harmony and there is caos and I think that is very true in 
our existance in the social sturcture in their kind of work when people are in the same space having 
differences from their own backgrounds and from their own culture and from their own experiences very 
important that they understand that. I collaborate and I work with other people in many differennt levels 
of collaboration I see collabroation as a chance for other things to happen outside of my self I think I see 
collaboration as a way to deal with the difference“. [Þýtt úr ensku af höfundi ritgerðar]. 

aðgerða innan liststarfsemi sem er öllum aðgengileg og miðar að því að minnka bilið 

milli höfundar og viðtakanda (Berg & Pasero, 2011:viii-ix). 

 

Jeremy Deller. The Battle of Orgreave. Heimildarmynd.  
Arts Council of England. 2001. 
 

Jeremy Deller 

Jeremy Deller er mjög mikilsmetinn listamaður, Turner-verðlaunahafi árið 2004 og 

hefur átt mikinn þátt í að endurskilgreina samtímalist. Hann er listamaður, tónskáld, 

sýningarstjóri, kvikmyndagerðarmaður og menningar-aðgerðarsinni – oftast í samvinnu 

við aðra. Eitt frægasta verk hans er The Battle of Orgreave (2001) þar sem hann 

endurgerði í heimildarmyndarformi bardaga sem varð á milli námuverkamanna og 

lögreglunnar 17. júní 1984 við bæinn Orgreave í Suður-Yorkshire. Þar var þá verkfall 

námuverkamanna í Englandi, sem stóð í heilt ár og var alvarlegasta verkfall í Bretlandi 

síðan árið 1926 (Deller, 2006:146; British Council, 2011). Í þessari endurgerð tóku um 

1000 manns þátt, þar af 200 fyrrverandi námuverkamenn sem höfðu verið í verkfallinu. 

 Í viðtali við Chris Dercon segir Deller (Deller, 2013a) um verkið The Battle of 

Orgreave að á þessum tíma hafi hann viljað skoða verkfall námuverkamanna af því að í 

Bretlandi árið 2001 hafi listheimurinn verið orðinn svo mótaður af tískusveiflum og 

peningahyggju að honum hafi þótt áhugaverðara að gera verk um verkalýðsmál og 

verkföll en taka þátt í dansinum í kringum gullkálfinn. Deller segist sjálfur hafa fylgst 

með þessu verkfalli á sínum tíma og alltaf viljað komast til botns í því hvað gerðist, 

rannsaka það og brjóta til mergjar (Deller, 2013a:83-88). „Ég hef alltaf útskýrt það 

þannig að ég græfi upp lík,“11 segir Deller um tilurð verksins, „kryfði það og gæfi því 

viðeigandi dánarvottorð.“ Með því að „kryfja erfiða fortíð er hún líka lögð til hinstu 

hvílu,“12 segir Deller; það á vissulega við hér því að segja má að ágreiningurinn milli 

verkamannanna og lögreglunnar hafi á einhvern hátt aldrei verið endanlega leystur 

(Deller, 2013a:15).  

 Deller var fulltrúi Bretlands á Feneyjatvíæringnum 2013 og sýndi þar verkið 

English Magic. Sýningin endurspeglar áhuga listamannsins á margbreytilegu eðli bresks 

samfélags, áhuga hans á margslunginni sögu breskrar menningar sem og stjórnmála- og 

hagsögu Bretlandseyja. English Magic vitjar ákveðinna atburða í fortíðinni, nútímanum 

og ímyndaðri framtíð, sem Deller túlkar og nær að setja í sögulegt samhengi til að 

mynda nýja frásögn og skapa töfrandi, „sækadelískan“ skála (e. psychedelic pavillion) 

(Deller, 2013b).  

 

Jeremy Deller. The Sandringham Estate, Norfolk, UK 24 October 2007. British Pavilion.  
55th International Art Exhibition – la Biennale di Venezia. British Council. 2013. 

 

Á sýningunni voru m.a. nokkrar stórar veggmyndir sem Hal Foster fjallar um í 

sýningarskrá (Deller, 2013a:7-16). Foster útskýrir sérstaklega hvað orðið magic þýðir 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	   	  	  	  	  	  	  	  	  	  	  	  	  	  	  	  	  	  	  	  	  	  

11	   „I have always described it as digging up a corpse, and giving it a proper postmortem.“ [Þýtt úr ensku 
af höfundi ritgerðar]. 

12	   „An autopsy of a troubled past that is also its laying to rest.“ [Þýtt úr ensku af höfundi ritgerðar]. 

hjá Deller í sögulegu samhengi breskrar menningar og talar um tvíræða merkingu þess, 

sem getur verið bæði neikvæð (sbr. svartigaldur) og jákvæð (sbr. töfrar). Foster bendir á 

að Deller velti upp ýmsum spurningum, t.d. hvernig bragðarefir eins og Tony Blair gátu 

galdrað fram gjöreyðingarvopn til að auðvelda undirbúninginn að innrásinni í Írak eða 

hvernig Harry prins sleppur við hvert hneykslið á fætur öðru með göldrum og málið 

dettur dautt niður. Á meðal ávirðinga sem Harry hefur gerst sekur um er hafa skotið 

heiði (e. hen harrier), fugl af einni fágætustu fuglategund Bretlandseyja sem er auk þess 

í útrýmingarhættu. Af því tilefni gerði Deller veggmynd af risastórum heiði sem heldur 

á litlum rauðum Range Rover í klónum og sýnir hefnd þessa ofsótta fugls á bílnum sem 

ekur fram hjá. Hér má líka nefna veggmyndina We sit starving amidst our gold, sem 

fjallar um hvernig Roman Abramovich tókst ásamt nokkrum öðrum rússneskum 

„Mídösum“13 með göldrum að umbreyta hruni Sovétríkjanna í fjall úr gulli fyrir sig. Í 

verkinu I want to be invisible St. Helier, Jersey, UK, 12 June 2017 birtist framtíðarsýn 

Dellers um mótmæli almennings gegn bankaleynd og skattaparadísinni á 

Ermarsundseyjunni Jersey árið 2017; mótmælin fara úr böndunum þannig að 

almenningur nær yfirhöndinni og brennir bæinn til kaldra kola (Deller, 2013a).  

 Í stuttu viðtali sem Ralph Rugoff frá Hayward Gallery í London tók við Jeremy 

Deller í Feneyjum í tilefni af sýningunni var hann spurður hvað hann vildi að 

áhorfendur fengju út úr þessari sýningu. Deller svarar að hann vilji „að þeir séu áreittir 

og örvaðir, annaðhvort reiðir eða líki vel“ (TheArtFundUK, 2013). Hann vill greinilega 

kalla á viðbrögð og vekja áhorfendur til umhugsunar. Hann hvetur til umræðu um 

kóngafólkið og félagslega mismunun, Írakstríðið og hvort það hafi verið háð á fölskum 

forsendum. Segja má að með verkinu I want to be invisible sé hann að hvetja til 

aðgerða, a.m.k. má lesa út úr því mjög beitta pólitíska sýn á skattaparadísir eins og 

Jersey (Deller, 2013a). 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	   	  	  	  	  	  	  	  	  	  	  	  	  	  	  	  	  	  	  	  	  	  

13 Mídas var konungur í grískri goðsögn og allt sem hann snerti varð að gulli. 

 



	   	   21	   	   	   	  

 
Jeremy Deller. I want to be invisible St. Helier, Jersey, UK, 12 June 2017. 
British Pavilion. 55th International Art Exhibition – la Biennale di Venezia. 
British Council. 2013. 
 

Frances Whitehead 

Frances Whitehead er prófessor við The School of Art Institut of Chicago (SAIC). Hún 

fær nemendur sína til að vinna með sér ásamt borgaryfirvöldum í Chicago að 

verkefnum sem miða að því að þróa nýja sýn á borgina þannig að listamenn og 

borgarstarfsmenn geti lært hvorir af öðrum. Hún vinnur með vísindamönnum í 

verkefninu Slow–Cleanup við að láta plöntur sjá um að breyta úrgangi (t.d. frá 

yfirgefnum bensínstöðvum) í gróðurmold (Art/Sience Collaborations, Bodies, 

Environments, 2014). Frances Whitehead kemur með nýja sýn inn í verkefni, t.d. á sviði 

umhverfis- eða skipulagsmála, sem þarf að leysa með aðferðum, hugarfari og 

stjórnunaraðferðum samtímalistamannsins (Whitehead, 2013). 

 Frances Whitehead er líkt og Deller og Tiravanija upptekin af starfi 

listamannsins og hæfileikum á öðrum vettvangi en einskærri framleiðslu hluta fyrir 

markaðinn, þ.e.a.s. framleiðslu listaverka. Sjálf breytti hún um stefnu eftir síðustu 

aldamót og hætti að búa til hluti fyrir listmarkaðinn því að hún taldi sig geta haft meiri 

áhrif á umhverfi sitt með öðrum hætti. Í útvarpsviðtali við Aengus Anderson (The 

Conversation, 2012) segir hún: „Í kringum árið tvö þúsund var ég að gera list fyrir 

listheiminn, verk sem ég gerði fóru svo á sýningar á söfn, í gallerí og skúlptúrgarða.“14 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	   	  	  	  	  	  	  	  	  	  	  	  	  	  	  	  	  	  	  	  	  	  

14	   „Around the year two thousand I was making art for the art world, work that then headed to galleries 
and museum, or outdoor sculpture parks.“ [Þýtt úr ensku af höfundi ritgerðar]. 

Hún bætir við: „[É]g fór á endanum að gera mér grein fyrir því að rýmishönnun – þá 

meina ég arkitektúr og skipulagsmál o.s.frv. – hefði miklu meiri áhrif á líf okkar en 

myndlist.“15 Þetta var byrjunin á algjörlega nýrri endursköpun á henni sjálfri og hún fór 

að skoða í því samhengi hvaða orðræða væri í gangi í hönnunargeiranum. Frances 

Whitehead segist þá fyrst hafa heyrt „orðið sjálfbærni, orð sem fáir þekktu á þessum 

tíma og var ekki í umræðunni“ – og eftir það var ekki aftur snúið (The Conversation, 

2012).  

 Frances Whitehead kallar sig list-starfsmann á vegum borgarinnar sem hefur það 

hlutverk að beita aðferðum, hugarfari og stjórnunaraðferðum samtíma-listamannsins að 

því verkefni að búa til borg framtíðarinnar. Þar sem hún er menntaður myndhöggvari 

hefur hún alltaf haft áhuga á skurðpunkti lista- og vísinda en á síðustu tíu árum hefur 

hún fært sig frá aðferðafræði listheimsins til þess að fást við beina samverkandi þætti í 

flóknu lífkerfinu. Frances Whitehead hefur frá árinu 2000 unnið að sjálfbærri þróun í 

alls kyns verkefnum sem hún hefur tekið þátt í, eins og Embedded Artists Project (Isé, 

2010) með yfirvöldum Chicago-borgar, þar sem hún starfar ásamt The School of Art 

institute í Chicago og frumkvöðladeild Chicagoborgar (e. Innovation Program of the 

City of Chicago) að því að skoða framtíðarsýn borgarinnar. Whitehead styður 

afdráttarlaust þá hugmynd að listamaðurinn búi yfir einstökum andlegum eiginleikum 

sem hafi alveg sérstakt gildi, ekki bara fyrir listheiminn heldur allan heiminn. Hún hefur 

skrifað lista yfir það sem listamenn vita öðrum fremur að hennar dómi, What do artists 

know? (2006), þar sem hún telur upp atriði sem einkenna hugsun listamanna og aðferðir 

þeirra, sem eru ólíkar aðferðum verkfræðinga og hönnuða. Þar segir hún m.a.: 

„Listamenn hugsa ekki út fyrir boxið – það er ekkert box“ (Whitehead, 2006).16  

  

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	   	  	  	  	  	  	  	  	  	  	  	  	  	  	  	  	  	  	  	  	  	  

15	   „I eventually came to understand that spatial design, by which I mean architecture, urban planning, 
etc., was actually having a lot greater impact on the world than art.“ [Þýtt úr ensku af höfundi ritgerðar]. 

16	   „Artists do not think outside the box-- there is no box.“ [Þýtt úr ensku af höfundi ritgerðar]. 

Frances Whitehead við lestarteinana í Chicago 2008 áður en verkefnið hófst.  

 

 Undanfarin ár hefur Whitehead unnið við að hanna nýja útivistarparadís í 

Chicago sem á að heita The 606 og er tæplega þriggja mílna langir yfirgefnir 

upphækkaðir lestarteinar sem liggja eins og bólgið ör í gegnum norð-vesturhluta 

borgarinnar. Hún hefur unnið með nemendum í The School of Art institute í Chicago 

(SAIC) og fleiri listamönnum við að gera þetta svæði að umhverfisvænu útivistarsvæði, 

en þarna verða göngu-, og hjólastígar, staðir þar sem fólk getur borðað nestið sitt, torg 

fyrir gjörninga, ýmiss konar plöntu- og trjárækt og staður til að skoða stjörnurnar. 

Ráðgert er að opna þennan garð haustið 2014 og telur Whitehead að sú leið sem farin 

var muni opna möguleika í framtíðinni fyrir mismunandi hópa, listamenn, hönnuði og 

verkfræðinga til að vinna saman og nota fagurfræði sem felur í sér nýsköpun, þátttöku, 

sjálfbærni og menningartjáningu. „Hönnuðir líta á mig sem listamann og listamenn sem 

hönnuð. En ég miða að því að búa til list sem hefur tilgang. Ég miða bæði að 

list og hönnun, bæði að list og vísindum“ (Ohmes, 2014).17  

 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	   	  	  	  	  	  	  	  	  	  	  	  	  	  	  	  	  	  	  	  	  	  

17	   „Designers see me as an artist and artists see me as a designer. But I'm looking to make art with 
purpose. I'm looking for both art and design, both art and science.“ [Þýtt úr ensku af höfundi ritgerðar]. 

The 606 sem á að opna 2014 í Chicago. Frances Whitehead. 

 

 Fleiri listamenn og listkennarar hugsa greinilega á svipuðum nótum og 

Whitehead þegar hún talar um að búa til list sem hafi tilgang (Ohmes, 2014). Teresa 

Torres (2010) talar um að margir myndlistarmenn hafi áhuga á að breyta samfélaginu, 

„fjalla um umdeild mál og varpa fram nýstárlegum spurningum um umhverfið, 

félagslegt réttlæti og önnur mikilvæg úrlausnarefni samtímans.“18 Hún stingur upp á að 

með samvinnu listamanna og kennara megi reyna að ná fram breytingum á lífi 

einstaklinga með því að hlúa að sjálfbærni í umhverfis-, félags- og menningarmálum 

(Torres, 2010). Á einhvern hátt virðist það vera í samræmi við áherslurnar í verkefninu 

Þögn – raddir – vor að listamenn og skólar geti unnið saman að verkefnum með 

nemendum, um samfélagið og hvernig við getum haft áhrif á það til framtíðar. Aðkoma 

og umræður áhorfenda/nemenda í svona verkefnum er aðalatriðið og það hvernig þeir 

upplifa þátttöku sína. Í áðurnefndu samtali milli Chris Dercon (Deller, 2013a) og 

Jeremy Deller segir Dercon að sumir segi að þetta „þátttökulistardæmi“ sé eins og 

endurkoma uppvakningsins. Deller svarar því til að það sé líka gagnrýni á þjóðfélagið 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	   	  	  	  	  	  	  	  	  	  	  	  	  	  	  	  	  	  	  	  	  	  

18	   „What happens when artists are educators and educators are artists joining forces to achieve small 
changes in individual lives fostering environmental, social and cultural sustainability“ [Þýtt úr ensku af 
höfundi ritgerðar]. 

því að búið sé að breyta okkur í uppvakninga með neysluhyggju, tækni og nýrri tegund 

af einhæfri vinnu. „List og menning eru leið til að hjálpa okkur til þess að skilja að við 

séum það ekki – eiginlega þvert á móti“ (Deller, 2013a:95). Deller telur að list og 

menning sé það sem geti hjálpað okkur til þess að komast burt frá forheimskun 

uppvakninga og neysluhyggju, með því að hugsa út fyrir boxið en með beittri 

þjóðfélagsádeilu hvetur Deller til gagnrýninnar og sjálfstæðrar hugsunar.  

Samanburður á listamönnunum 

Samanburður á listamönnunum þremur sem hér hefur verið fjallað um leiðir ýmislegt í 

ljós og getur hjálpað okkur að skilja þetta listform. Segja má að það feli í sér samskipti 

listamannsins við áhorfendur og tilraun þeirra til þess að ,,má út mörkin á milli 

listarinnar og lífsins með því að bjóða fólki að taka þátt í listinni” (Katla Ísaksdóttir, 

2013:12; Bourriaud, 2002:21-24). Öll vinna þau Tiravanija, Deller og Whitehead á einn 

eða annan hátt innan venslalistar/þátttökulistar og öll vilja þau hafa áhrif á umhverfi sitt. 

Þau hafa skoðanir sem þau vilja deila með samfélaginu en líka taka þátt í umræðu og 

hlusta á skoðanir annarra og hvetja til skoðanaskipta um ýmis málefni. Hér er 

snertiflötur við margar hugmyndir sem liggja að baki greiningarlykli Kozak og Elliotts 

(2011) eins og tengsl við samfélagið, rannsókn, möguleika nýrra viðhorfa og getu til 

aðgerða.  

 Rirkrit Tiravanija hugsar mest um að sameina fólk, láta það upplifa eitthvað 

saman, bæði samlyndi og upplausn, og takast á við ágreining eins og þegar margir eru 

saman í þröngu rými. Tiravanija vinnur mikið með tengsl við samfélagið (e. Real-World 

Connections) en í list sinni býr hann til tækifæri fyrir þátttakendur til að upplifa 

raunverulega hluti og viðburði í stað þess að vera of fastur í fræðum eða óhlutbundnum 

vangaveltum (Kozak & Elliott, 2011). Til dæmis um þetta má nefna verk eins og 

Untitled (1271) (NewMuseum, 2013).  

 Jeremy Deller er hápólitískur og finnst það vera starf listamannsinns að örva og 

ögra. Verk hans, English Magic, var mjög beitt og með djúpa gagnrýni á breskt 

þjóðfélag en einnig var þar gefið heilmikið andrými fyrir þátttöku- og tengslamyndun, 

eins og með testofu fyrir gesti þar sem hægt var að fá ókeypis enskan tesopa. Með 

beittri þjóðfélagsádeilu sinni hvetur Deller til gagnrýninnar og sjálfstæðrar hugsunar 

þegar hann segir að list og menning séu aðferð til að hjálpa okkur til þess að skilja að 

við séum ekki uppvakningar (Deller, 2013a:95). Með liststarfsemi sinni ýtir hann undir 

það viðhorf að leggja eigi rækt við virka borgarvitund, þ.e. getu til aðgerða (e. Acting on 

Learning). Til dæmis um það má nefna verk eins og The Battle of Orgreave (2001), þar 

sem hann endurgerði í heimildarmyndarformi verkfall námuverkamanna í Englandi 

1984, og verkið I want to be invisible, um ímynduð mótmæli á Jersey árið 2017 (Deller, 

2013a).  

 Liststarfsemi Frances Whitehead getur einnig flokkast með mörgum þáttum 

greiningarlykils Kozak og Elliott, t.d. í verkefnum eins og Embedded Artists Project 

(2008) sem hún vann m.a. með nemendum sínum með því að skoða og koma með 

hugmyndir um framtíðarsýn Chicago-borgar. Með samþættu námi (e. Intergrated 

Learning) notar hún hvert tækifæri til umræðu um margvísleg málefni og það hjálpar til 

við að dýpka skilning á umræðuefnunum og á flóknu kerfi heimsins. Með möguleikum 

nýrra sjónarmiða (e. Considering Alternative Perspectives) eru hlutirnir skoðaðir frá 

mismunandi sjónarhornum til þess að unnt sé að taka upplýstar ákvarðanir. Með 

rannsókn (e. Inquiry) leitar Whitehead leiða til að læra með því að spyrja spurninga og 

finna lausnir á margvíslegum vandamálum. Þessi námstækni er óumdeilanlega 

mikilvæg fyrir nemendur til að þroska sig sem verðandi borgara sem vilja verða virkir í 

samfélaginu (Kozak & Elliott, 2011) enda falla þessi atriði vel að verkefnum sem 

Whitehead hefur staðið fyrir.  

 Það sem tengir þessa listamenn saman er ný sýn á starf listamannsins, að 

listamaðurinn sé mikilvægari vegna þess hvað hann er og gerir en vegna þeirra 

listaverka sem hann býr til (Büchler, 2005). Rirkrit Tiravanija segist ekki hafa áhuga á 

að skilja eftir sig hluti heldur hugmyndir (Stange, 2012) og Jeremy Deller segir að hann 

„reyni ekki að búa til hluti – ég reyni að gera hluti“ (Southbank Center, 2012).19 

Frances Whitehead segir að listamaðurinn búi yfir einstökum andlegum eiginleikum og 

listamenn hafi alveg sérstakt gildi ekki bara fyrir listheiminn heldur heiminn allan 

(Whitehead, 2013). Berg og Pasero (2013) tala einnig um þá breytingu sem sé að verða 

á starfi listamannsins. Þær vekja athygli á því að vaxandi hópur listamanna sé fyrir 

löngu hættur að telja sig vera bara listamenn. Eins og fram kom í fyrsta kafla 

(sjálfbærni) benda Kozak og Elliott (2011) á að með getu til aðgerða sé hægt að ganga 

enn lengra í að leita lausna með því að rannsaka æskilega breytingu, hvort heldur á 

eigin lífstíl, í skólanum, í samfélaginu eða á jörðunni (Kozak & Elliott, 2011). Með 

verkefnum í anda Þögn – raddir – vor þar sem listamenn og skólar vinna saman í anda 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	   	  	  	  	  	  	  	  	  	  	  	  	  	  	  	  	  	  	  	  	  	  

19 „I try not to make things I try to do things.“ 

menntunar til sjálfbærni er, eins og Teresa Torres (2010) orðar það, kannski ekki hægt 

að bjarga heiminum en þó hægt að hafa áhrif á nemendur með tilstyrk listkennslu 

(Torres, 2010). Þannig gætu listamenn notað list sem árangursríka leið til að efla áhuga 

nemenda á því sem betur má fara í samfélagi okkar. Með því að styrkja einstaklinga og 

sýna þeim fram á hvers megnugir þeir eru, hvers virði innlegg þeirra eru í samtöl, 

ákvarðanir o.s.frv., er hægt að efla lýðræði og mannréttindi í samfélaginu en það eru 

meðal mikilvægustu grunnþátta menntunar (Aðalnámskrá, 2011).  

 Listamennirnir Tiravanija, Deller og Whitehead fjalla öll með einhverju móti 

um samfélagið og umhverfið. Unnt er að flokka þau öll sem „samfélagslistamenn“ og 

það gæti verið spennandi að skoða verk þeirra með tilliti til nýju aðalnámskrárinnar 

(2011) þar sem sagt er að grunnþættirnir snúist um „framtíðarsýn, getu og vilja til að 

hafa áhrif og taka virkan þátt í að viðhalda samfélagi sínu, breyta því og þróa það“ 

(Aðalnámskrá, 2011). Þessi nýja sýn á starf listamannsins sem Whitehead og Berg og 

Pasero (2013) tala um er afar athyglisverð og enginn vafi á því að þjóðfélagið getur nýtt 

sér betur aðferðir, hugmyndir og hugarfar listamannsins, t.d. í kennslu, arkitektúr, 

skipulagsmálum og stjórnmálum. 

	   	  



	   	   28	   	   	   	  

3. Eigin verk sem tengjast sjálfbærri þróun 

Plastið – óvinur eða vinur 

Iðulega tökum við ekki eftir því sem stendur okkur næst eða því sem við notum mest, 

t.d. þykir mörgum eðlilegt að kaupa og fleygja miklu magni af umbúðum, þar á meðal 

matarumbúðum úr plasti. Ég hef áhyggjur af ofneyslu, óþarfa umbúðum og kæruleysi í 

umhverfismálum og einnig hef ég áhuga á að greina tvískinnunginn í þjóðfélaginu og í 

okkur sjálfum. Fæstum líkar mengun, eyðsla og rusl, en samtímis þurfa margir að hafa 

vatnsflösku úr plasti við hendina til að finna fyrir heilbrigði. Plastflösku sem veldur 

mengun þegar hún er búin til, þegar henni er eytt og þegar hún er flutt á milli landa 

sneisafull af vatni. Kannski endar plastflaskan úti í sjó eða úti í móa – sem 

steingervingur framtíðarinnar.  

 Tvískinnungur kemur einnig fram í viðhorfi okkar til rusls – við kaupum fallega 

flösku af vatni en þegar hún er tóm er hún einskis virði þótt hún sé oft fagurfræðilega 

vel heppnuð. Bilið á milli þess að vera einhvers virði og þess að vera einskis virði er 

forvitnilegt. Kannski erum við í ástar-haturssambandi við umbúðir. Robert Smithson 

(1939-73) lagði að jöfnu úrgang og munað: „Það virðist vera þannig að þegar við tölum 

um að vernda umhverfið eða gera orku endurnýjanlega eða endurvinnslu, berist talið 

óhjákvæmilega að úrgangi. Ég staðhæfi raunar að úrgangur og ánægja séu samtvinnuð“ 

(Hobbs, 1981:37).20 Með því á Smithson við að því fábrotnara lífi sem við lifum þeim 

mun minni úrgang látum við frá okkur fara. Þannig að lífsgæðin eða neyslan eru 

samtvinnuð rusli. Það er erfitt að aðgreina þetta tvennt, neyslu og úrgang.  

 Gildi geta verið margt, eins og hvernig manni líður eða hvernig jörðinni líður, 

hver getan til aðgerða er eða bara hvort maður hefur í sig og á. Kannski er hægt að sjá 

sjálfbærni sem baráttu milli þess að lifa góðu lífi og vera heiðarlegur gagnvart 

náttúrunni, þannig að mannleg breytni lendir oft í árekstrum við náttúruna og fer yfir 

þolmörk jarðarinnar vegna ávinningings um að lifa „góðu lífi“ (Ásthildur B. Jónsdóttir, 

2012).  

 Ef hugsað er um lífsgildin í samhengi neyslu og úrgangs vaknar spurningin um 

hvað hver og einn telji vera lífsgæði og hvort ásóknin í meiri lífsgæði tengist vistkerfinu 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	   	  	  	  	  	  	  	  	  	  	  	  	  	  	  	  	  	  	  	  	  	  

20	   „It seems that when one is talking about preserving the environment or conserving energy or 
recycling, one inevitably gets to the question of waste and I would postulate actually that waste and 
enjoyment are coupled.“ [Þýtt úr ensku af höfundi ritgerðar]. 

og þolmörkum umhverfisins. Gildi okkar, t.d. heiðarleiki, virðing, réttlæti og jafnrétti, 

mótast á alls konar hátt og við notum þau til þess að aðgreina rétt frá röngu eða til að 

meta tilveru okkar.  

 Plast er frábært efni sem við notum mikið; við getum ekki ímyndað okkur lífið 

án þess, það er orðið hluti af ákveðnum lífsgæðum. Gallinn er að plast er svo sterkt og 

endingargott að það eyðist ekki í náttúrunni heldur hleðst upp í ruslahaugum heimsins 

og í sjónum. Þess vegna er plast vinur okkar í nútímanum en óvinur okkar í 

framtíðinnni sem okkur stendur ógn af. Við verðum að gera okkur grein fyrir því að 

plast er nánast eilíft. Hér um bil hver einasti hlutur sem er hent verður spor á jörðunni 

löngu eftir að við erum farin.  

 Í athyglisverðum pistli í útvarpsþættinum Sjónmáli 13. mars 2014 ræddi Stefán 

Gíslason umhverfisstjórnunarfræðingur um plastflákana í höfunum sem stækka ár frá 

ári. Stefán skýrði frá því að árlega bætast við 7–10 tonn af plasti í sjóinn á ári hverju og 

allt upp undir 10% af öllu plasti sem framleitt er endi þar. Stefán talaði einnig um að 

það taki venjulegt plast allt upp í 1000 ár að brotna niður til fulls og „[s]akleysislegar 

plastumbúðir sem við sleppum frá okkur í hugsunarleysi gætu sem sagt átt eftir að 

velkjast þarna úti miklu lengur en auðvelt er að ímynda sér. Þar gætu þær meira að segja 

hitt illa farin plastbrot úr dánarbúi Snorra Sturlusonar, þ.e.a.s. ef Snorri hefði ekki verið 

uppi 700 árum áður en fyrstu plasthlutirnir litu dagsins ljós“ (Stefán Gíslason, 2014). 

Eigin verk 

Í þessum kafla er fjallað um nokkur verk eftir mig sem gerð hafa verið á undanförnum 

fjórtán árum. Markmiðið með þessari umfjöllun er að skýra frá tilurð verkanna og 

hvernig þau voru hugsuð. Einnig er tilgangurinn að gefa dæmi um fleiri verk á mínum 

ferli sem tengjast sjálfbærni og umhverfisvernd, velta upp spurningum um hvernig þau 

eru gerð og skoða möguleika á því að gera verk í samvinnu við aðra. Mikilvægur þáttur 

í sjálfbærni er auðvitað samvinna því við þurfum nefnilega öll að leggjast á eitt til að 

viðhalda hringrás náttúrunnar. Ætlunin er ekki að skoða þessi eldri verk og segja að þau 

séu til þess fallin að endurtaka með þátttakendum, nemendum eða öðrum, heldur fyrir 

mig sem kennara og myndlistarmann að skoða verkin og máta við þessi fræði sem ég 

hef verið að kynna mér um menntun til sjálfbærni og þátttökulist. Umfjöllunin gæti hins 

vegar beint sjónum annarra að möguleikum listsköpunar í menntun.  	   	  

 Þau verk sem verður fjallað um eru: Steingervingar framtíðarinnar (2000), 

Steingervingar frá plastöld (2002), „Óttinn við óvini framtíðarinnar...“ (2009), 

Verðandi... Skuld (2010) og Silent Spring, hommage à Rachel Carson (2013). Það 

síðast nefnda var gert fyrir sýninguna Tenging norður með hjálp nemenda úr 

Hagaskóla.  

Steingervingar framtíðarinnar 

	  

 

Rósa Gísladóttir. Steingervingar framtíðarinnar. Steinsteyptir steingervingar af  
hörpuskel, krossfiski og kuðungi (hluti af verkinu), hæð 110 cm. Á sýningunni  
Strandlengjan 2000 við Skúlagötu. (Einkaeign). 2000. 
 

 Á sýningunni Strandlengjunni árið 2000 sýndi ég verkið Steingervingar 

framtíðarinnar en í verkinu skoðaði ég framtíð sjávarlífvera út frá heilsufari sjávar til 

framtíðar. Ég spurði mig hvort til verði svipaðir steingervingar frá okkar tíma í 

framtíðinni og þeir sem finnast nú og urðu til fyrir milljónum ára, eða hvort þeir verði af 

allt annarri gerð. Ég sýndi þrjár eftirmyndir af risastórum steingervingum af hörpuskel, 

krossfiski og kuðungi, sem allar voru gerðar úr steinsteypu og þeim var ætlað að geyma 

nákvæmar eftirmyndir þessara sjávarlífvera til framtíðar. Með verkinu vildi ég vekja 

athygli á nauðsyn þess að huga að hafinu með tilliti til sívaxandi mengunar sem hefði 

skaðleg áhrif á lífverur sjávarins.  

 Mér finnst það vera hlutverk listamannsins að benda á það sem betur má fara í 

þjóðfélaginu, en gera það á annan hátt en aðrir, t.d. fræðimenn og vísindamenn. Með 

því að mennta, fræða, vekja til umhugsunar og ögra áhorfendum getur listamaðurinn 

fangað athygli og vakið umræðu, sérstaklega ef listaverkið kallar fram einhvers konar 

umhugsun hjá áhorfendum. Vinnuferli listamannsins byrjar byrjar gjarnan með 

spurningu sem hann fer svo að rannsaka og leita svara við.  

 Gott dæmi um verk sem sannarlega ögrar og vekur til umhugsunar er verk 

Dellers The Battle of Orgreave (2001), þar sem þátttakendur og áhorfendur rifja upp 

verkfall námumanna og framkomu lögreglunnar í máli sem hafði legið eins og mara á 

bresku þjóðinni í 17 ár og, eins og hann segir sjálfur, rannsaka það og brjóta til mergjar 

(Deller, 2013a). 

Fossils from the Plastic Age 

Árið 2002 lauk ég meistaragráðu með áherslu á umhverfislist (Art as Environment) frá 

Manchester Metropolitan University. Í lokaverkefninu var meginþemað plastöld og rök 

fyrir því að nota þetta orð fyrir nútímann voru sett fram. Í verkinu Steingervingar frá 

plastöld (Fossils from the Plastic Age) velti ég fyrir mér hvaða langtímaáhrif plast 

myndi hafa á náttúruna. Ég notaði einnota plastumbúðir undan alls kyns mjólkurvörum 

og bjó til það sem ég kalla steingervinga framtíðarinnar.  

 

Rósa Gísladóttir. Fossils from the Plastic Age.  
Gifsafsteypur af jógúrtdósum. (Einkaeign). 2002. 

  

Verkið samanstendur af meira en 200 afsteypum af mismunandi mjólkurumbúðum: 

dósum undir jógúrt, rjóma, kotasælu og svo frv. Afsteypurnar eru úr hvítu gifsi og 

algjörlega skrautlausar. Þeim er ætlað að túlka nútímann í tengslum við framtíðina sem 

mögulegar jarðvistarleifar okkar lífs, ef við gefum okkur að óendurvinnanlegt plast hafi 

þá skilið eftir þessi fótspor á jörðunni. 

 Í sex mánuði (2001-2) safnaði ég saman öllum matarílátum úr plasti sem til féllu 

á heimili mínu á Norður-Englandi. Mér fannst stórmerkilegt hvað þessi form voru falleg 

og hvað þau voru mörg. Það sem brann þó helst á mér var hvað yrði um þau eftir að 

hætt væri að nota þau. Mér fannst að það hlyti að vera varhugavert að nota svona mikið 

af plasti í umbúðir, en það virðist vera orðið eitt vinsælasta efni nútímans og taka alltof 

langan tíma að eyðast. Verkið Steingervingar frá plastöld er 6 metra löng hilla með 

afsteypum af jógúrtdósum. Það var sýnt í Holden Gallery í Manchester 2002 og í 

Listasafni ASÍ 2004. 

„The Doubt of Future Foes exiles my present joy...“ 

Í febrúar 2009 hélt ég einkasýningu í Galleria196 í miðborg Rómar. Sýningin nefndist 

Looking at the Overlooked og var titillinn fenginn úr smiðju listfræðingsins Normans 

Bryson (Bryson, 1990), en samnefnd bók hans fjallar um kyrralífsmyndir. Mér fannst 

þessi titill vera viðeigandi þar sem á sýningunni voru bæði verk úr notuðum 

plastflöskum og ljósmyndir af uppstillingum af plastumbúðum.  

      
Rósa Gísladóttir. Still life I. Prentað á plexigler (73x107cm).  
(Einkaeign). 2009. 

 

 Á sýningunni var meðal annars verkið „The Doubt of Future Foes exiles my 

present joy...“ (Óttinn við óvini framtíðarinnar er yfirsterkari gleði minni yfir 

samtímanum...). Mig langaði að prófa að nota glærar plastflöskur í stað þess að búa til 

steingervinga úr gifsi. Þannig nýtti ég möguleika plastsins og með því að bæta við vatni, 

litum og ljósi, bjó ég m.a. til 3 metra háa súlu, með litum landslagsmálverks. Í stuttu 

viðtali sem Þorgerður Þórhallsdóttir listnemi tók við mig haustið 2012 bað hún mig að 

segja frá afstöðu minni til texta í myndlist. Þar kemur fram að lengi vel hafi hann ekki 

gengt miklu hlutverki: 

 [U]pp úr aldamótunum fór texti að skipta mig meira máli og ég fór að nota 

titla sem urðu partur af verkinu. Í nýjustu verkunum mínum hef ég notað titla 

uppúr ljóðum, t.d. The Doubt of Future Foes... úr ljóði eftir Elísabetu I 

Englandsdrottningu og titillinn á sýningu minni í Róm, Come l’acqua come 

l’oro... (Eins og gull, eins og vatn...) er úr ljóði eftir Pindar. Mér finnst 

áhugavert að nokkur þúsund ára gömul ljóð séu að segja eitthvað sem passar í 

dag og að við getum nýtt þessa þekkingu og lært af henni (Þorgerður 

Þórhallsdóttir, 2012). 

 

Rósa Gísladóttir. „The Doubt of Future Foes exiles 
my present joy...“. Plastflöskur, plexigler, vatn, blek  
og ljóskastari. (Einkaeign). 2009. 
 

 Titillinn „Óttinn við óvini framtíðarinnar er gleði minni yfir samtímanum 

yfirsterkari...“ þýðir í raun og veru að við vitum ekki hvað framtíðin ber í skauti sér en 

erum erum uggandi um hvert stefnir. Þessi titill tengist líka umræðum um sjálfbærni 

og litlu skrefin. Í því sambandi má minna á að í aðalnámskrá segir að ekki þurfi „að 

bíða eftir stóru breytingunum til að geta fagnað þeim smærri“ (Aðalnámskrá, 2011); 

það ber að mínum dómi að skilja svo að við látum ekki hræðsluna við framtíðarvá 

lama okkur heldur tökum lítil skref í einu í átt til úrbóta.  

 Ólafur Gíslason listfræðingur skrifaði um þessa sýningu að upplýstar glærar 

plastflöskur væru: 

[V]itnisburður um hinn hráa veruleika neyslusamfélags samtímans sem í 

ofgnótt sinni hleður upp óforgengilegum leifum í margfalt meira magni en 

dæmi eru um í samanlagðri menningarsögunni. Hvað skyldu margar 

plastflöskur undan drykkjarvatni fara á haugana á hverjum degi í Róm? Ílát 

sem náttúran kann engin ráð til að endurvinna (Ólafur Gíslason, 2009).  

 Áður en sýningin var sett upp fékk ég starfsmenn gallerísins og nokkra vini í 

Róm til þess að safna saman notuðum plastflöskum sem ég notaði í súluna og raunar 

líka í annað verk sem ég gerði fyrir sýninguna 16 shadows from Rome, en það var partur 

af upplifuninni að flöskurnar væru endurunnar og frá Róm.  

  
 Rósa Gísladóttir. 16 shadows from Rome. Hilla, 220 cm á lengd, 16 plastflöskur,  
 ljóskastari. (Einkaeign). 2009. 
 

 Hér er einfalt dæmi um hvernig hægt er að fá fólk til að hjálpa til við gerð verka 

af þessari tegund og skapa með því samtal við það. Sumt af þessu fólki hjálpaði einnig 

til við uppsetningu verkanna, þvoði flöskur og tók miðana af þeim. Aðrir komu á 

sýninguna, fundu flöskurnar sínar og ræddu um inntak verkanna og sýningarinnar, bæði 

sín á milli og við mig. Þó að hér sé ekki eins langt gengið og í þátttökuverkunum sem 

ég fjallaði um hér á undan þá tel ég að það sé ýmislegt sameiginlegt með þessum 

verkum, en jafnvel meira ómeðvitað en meðvitað. Það má segja að ég hafi farið frekar 

hægt í sakirnar til að byrja með og fengið fólk í lið með mér vegna þess að ég þurfti á 

því að halda fyrir gerð verkanna. 

Verðandi... Skuld 

Verkið Verðandi... Skuld er natura morte (stilleben, kyrralífsmyndir) og samanstendur 

af tveimur hlutum, flösku og skál, sem vísa til þess sem nærir okkur og viðheldur lífinu: 

vatnsins og fæðunnar. Hér er jafnframt vísað til tímans og stöðu okkar í honum. 

Nútíminn á rætur í fortíðinni og framtíðin grundvallast á þessu tvennu. Þess vegna á 

virðingin sem við berum fyrir framtíðinni að vera sú sama og við berum fyrir fortíðinni 

ef viðhalda á jafnvægi á jörðinni.  

 Urður, Verðandi og Skuld, örlaganornirnar þrjár í norrænni goðafræði, búa við 

Urðarbrunn sem stendur við Ask Yggdrasils. Einu sinni á dag ausa nornirnar vatni yfir 

tréð sem á að forða því frá að visna. Urður er myndgervingur fortíðarinnar, Verðandi 

nútímans og Skuld merkir bæði framtíð og skuld. Titill verksins vísar til þess að 

nútíminn, verðandi, er það sem verður núna, og framtíðin er það sem koma skal, skuld 

nútímans. Allt sem nútíminn tekur að láni hjá framtíðinni er í skuld komandi kynslóða. 

Hér er augljós tenging við sjálfbærni þar sem er talað um „mannlega starfsemi sem 

fullnægir þörfum samtímans án þess að draga úr möguleikum framtíðarkynslóða til að 

fullnægja sínum þörfum“ (Sjálfbærni.is: Sjálfbærniverkefni á Austurlandi, 2010).  

 Verkið er unnið úr notuðum plastflöskum, vatni, lit, ljósi og plexígleri. Einföld 

spurning sem velta má upp í þessu samhengi er hver langtímaáhrif plasts séu á 

náttúruna, sérstaklega þegar það verður orðið að rusli. Það er hægt að líta á 

plastumbúðir utan um matvæli sem úrgang en það er líka hægt að sjá þær fyrir sér sem 

kyrralífsmyndir – vanitas – sem kallast á við kyrralífsmyndir hollensku meistararanna á 

seinni hluta 17. aldar. Þá hættu þeir að mála eingöngu myndir af mat og fallegum 

hlutum og settu meiri hugsun í myndirnar; bættu við hauskúpu og föllnu glasi til að 

minna á dauðann – memento mori „mundu að þú ert dauðlegur“ (Bryson, 1990:122). 

Með því að nota plast í kyrralífsmyndum mínum undirstrika ég þá hættu sem 

umhverfinu stafar af þessu ónáttúrulega efni.  

 Meðal þess sem tengir saman nútíð, fortíð og framtíð eru óbreytanlegir en 

kannski nauðaómerkilegir hlutir, frumhlutir sem við höfum notað árþúsundum saman 

og eigum eftir að nota um alla framtíð, til dæmis skálar, bollar, flöskur og diskar. Eftir 

mörg þúsund ára notkun hafa þessir hlutir getið af sér bestu formin og tilheyra eilífðinni 

(aevum) (Bryson, 1990). 

 

Rósa Gísladóttir. Verðandi ... Skuld. Plastflöskur, plexigler, vatn, blek og ljóskastarar,  
hæð 330 cm. (Einkaeign). 2010. 
 

 Natura morte er sú tegund myndlistar þar sem listamaðurinn setur saman heild 

úr hversdagslegum hlutum. Á grísku nefnist þetta listform rhopografía (rhopos: 

hversdagshlutur, smávara) og er andstæða megalografíu sem Grikkir notuðu til að sýna 

„merkilega“ hluti eins og hetjur og stríð (Sterling, 1959:11; Bryson, 1990:61).	  Verkið 

Verðandi ... Skuld var gert fyrir sýninguna Vanitas – Kyrralíf í Listasafni Reykjavíkur 

Hafnarhúsi 2010. Í sýningarskrá ritar sýningarstjórinn Hafþór Yngvason:  

 Þörfin fyrir gát er líka til umfjöllunar í skúlptúr í tveimur hlutum eftir Rósu 

Gísladótttur. Heitið Verðandi... Skuld vísar til nafna tveggja norna í norrænni 

goðafræði. Verðandi táknar nútíðina og skuld táknar framtíðina. Við erum 

minnt á það að framtíðin mun verða skuldug okkar vegna, hvort sem er í blíðu 

eða stríðu. Þetta eru sígild varnaðarorð um memento mori. Þegar litið er til 

efnisvalsins í skúlptúrumun tveimur og þess gegndarlausa magns af 

plastumbúðum sem notað er dagsdaglega er skuldin sem vísað er til við 

umhverfið. En heitið vísar líka til lífsvekjandi hlutverks nornanna sem búa 

við heimstréð, ask Yggdraslis, og auka honum lífsmagn á hverjum degi. Með 

hliðsjón af lögun skúlptúranna – flösku og skálar – erum við minnt á einföld 

grunnatriði lífsins og ábyrgð okkar á að gæta þeirra fyrir framtíðina (Hafþór 

Yngvason, 2010).  

Það má segja að ekkert verði af engu og oft nota listamenn alls kyns tengingar þegar 

þeir búa til listaverk þótt þeir tali sjaldan um að samþætta neitt. Þeir hika ekki við að 

blanda saman þemum og hugmyndafræði líkt og ég geri stundum í verkum mínum – 

goðafræði og daglegum nútíma neysluvenjum, litum og formfræði o.s.frv. Það má segja 

að það sé viss samhljómur með Kozak og Elliott (2011) þegar þau tala um samþætt nám 

og eiga þá við að nota hvert tækifæri sem gefst til umræðu um margvísleg málefni. Þau 

tala um að það hjálpi til við að dýpka skilning á umræðuefnum og á því hvað heimurinn 

er flókinn. Það sé mikilvægt að leita að þessum tækifærum og nota þau – það sé í raun 

innsta eðli samþætts náms (Kozak & Elliott, 2011).  

Silent Spring, hommage à Rachel Carson, 2013  

Hér verður fjallað um tilurð verksins Silent Spring, hommage à Rachel Carson. Eins og 

önnur verk og verkefni sem listamenn fást við dettur engin hugmynd af himnum ofan. 

Allt er tengt. Allar hugmyndir eiga sér tengingu við aðrar hugmyndir eða önnur verk 

sem listamenn hafa gert, eða jafnvel ekki gert.  

 Alveg frá því ég var í námi í Þýskalandi 1981-6 hefur fjallahringurinn umhverfis 

Reykjavík verið mér hugleikinn. Þetta eru Snæfellsjökull, Snæfellsnesið, Skarðsheiðin, 

Esjan, Móskarðshnjúkar, Helgafellið, Bláfjöllin og Keilir. Kveikjan að verkinu 

Berglandschaft var án efa söknuður eftir „fjöllunum mínum“ og hugmyndin þróaðist í 

að verða pappafjalla-sjóndeildarhringur og loks sýning í Þýskalandi.  

  

 Rósa Gísladóttir. Berglandschaft. Hæð 75cm, málaður bylgjupappi. (Einkaeign). 1985. 
 

Svo var það sumarið 2011 að mér var boðið að taka þátt í samkeppni um listaverk sem 

ætti að setja upp í Litluhlíð í staðinn fyrir Vatnsbera Ásmundar Sveinssonar. Ég fór í 

rannsóknarleiðangur að þeim fallega útsýnisstað sem styttan hafði staðið á; niðurstaðan 

varð að mér fannst að það gæti verið skemmtileg tilraun að búa til spegilhringsjá og láta 

útsýnið speglast í henni. Ekki varð úr að þetta verk yrði reist en ég átti þessa hugmynd 

uppi í erminni þegar ítalska álendurvinnslufyrirtækið CiAl ákvað að styrkja sýninguna 

mína Come l’acqua come l’oro... í Róm (2012) og bauð mér að auki að gera verk úr áli 

til að hafa á sýningunni. Þannig varð til verkið Mirror of Time (Spegill tímans) sem var 

sett upp á besta útsýnisstað í Róm – í heimi að mínum dómi – þar sem sér yfir 

keisaratorgin sem spegluðust í verkinu.  

 

Rósa Gísladóttir. Mirror of Time. 2x1.3x1.3m speglslétt ál.  
(Einkaeign). 2012. 
 

 Enn var fjallahringurinn að brjótast um í mér þegar mér bauðst að taka þátt í 

samkeppni um útilistaverk við Granda. Mér fannst að þar væri kjörið að spegla allan 

fjallahringinn við höfnina og hálfa Reykjavík að auki. Tillaga mín var á þá leið að setja 

9 metra háan og 45 metra langan hálfhring fastan við frystigeymslu á byggingunnni við 

Granda þar sem Esjan speglaðist til austurs og höfnin og miðbærinn til vesturs. En svo 

var það ekki fyrr en ég fór að glíma við að gera líkan af speglinum og spegluninni að 

hugmyndin um að setja útprentaða panoramamynd inn í hringsjá varð til; þannig gæti ég 

speglað sjóndeildarhringinn. Ég setti lítil gægjugöt neðarlega á hringsjána til að hægt 

væri að virða fyrir sér útsýnið inni í henni og bætti við smásteinum og litlum leirköllum 

í réttum hlutföllum.  

  Rósa Gísladóttir. Spegill Borgarinnar, Esjan í baksýn. Tillaga að útilistaverki við Granda 2013. 
 

 Verkið Silent Spring, hommage à Rachel Carson varð til út frá þessu líkani fyrir 

samkeppni um listaverk við höfnina. Í fyrsta lagi hafði ég áhuga á að nota þessa 

hugmynd um speglun sjóndeildarhringsins aftur og í öðru lagi þótti mér líka viðeigandi 

að gera verk til heiðurs Rachel Carson. Þegar ég fann út að þessi hringsjá gæti verið 

umgjörðin utan um heiminn að verkið Silent Spring, hommage à Rachel Carson varð til.  

 

 

  
Rósa Gísladóttir. Silent Spring, hommage à Rachel Carson. (Einkaeign). 2013. 

4. Verkefnið 
Í þessum kafla verður greint frá tildrögum verkefnisins Þögn – raddir – vor, 

framkvæmd þess og aðferðum sem beitt var í þeirri vinnu eins og getið var um í 

Inngangi. Verkefnið var þátttökuverkefni sem unnið var í samvinnu við fimmtán 14 ára 

nemendur úr Hagaskóla og útkoman var listaverk sem sýnt var á sýningunni Tenging 

norður í Norræna húsinu haustið 2013. 

Þögn – raddir – vor  

Þegar mér var boðið að taka þátt í samsýningunni Tenging norður í nóvember 2013 

kaus ég að gera verk sem grunnskólanemendur gætu að hluta til unnið með mér að. Þar 

með gafst tækifæri til að nota hringsjána sem lýst var í síðasta kafla og búa til verk um 

fjallahringinn í Reykjavík. Samtímis var stefnt að því að skapa umræðugrundvöll um 

málefni sjálfbærni. Raunar var yfirlýst markmið með sýningunni í heild að takast á við 

sjálfbærni, með áherslu á löndin átta sem tengjast Norðurheimskautsbaug (ASAD). Þótt 

verkið væri unnið með sýninguna í huga átti samt að vera möguleiki að framkvæma 

hugmyndina hvar sem væri og á marga mismundandi vegu; t.d. mætti nota annan 

sjóndeildarhring og gera nýtt verk byggt á sömu viðmiðum, í öðrum skóla og með 

öðrum nemendum.  

 Verkefnið Þögn – raddir – vor byggir á sögu umhverfisverndar í heiminum og 

er gert í virðingarskyni við bókina Raddir vorsins þagna (Silent spring), sem kom fyrst 

út í Bandaríkjunum árið 1962 og í íslenskri þýðingu 1965, sem og höfund hennar, 

líffræðinginn og rithöfundinn Rachel Carson (1907-64). Bókin var til í bókahillunni á 

bernskuheimili mínu. Ég man að mér fannst þessi titill bæði fallegur og rómantískur. 

Þetta hlaut að vera spennandi bók. Ég varð því fyrir heilmiklum vonbrigðum með að í 

henni væri ekki saga heldur umfjöllun um skordýraeitrið DDT og áhrif notkunar þess á 

umhverfið. En ég lét mig hafa það og las bókina samt. Þarna komu fram hrikalegar 

upplýsingar um notkun eiturefna í landbúnaði, einkum DDT, sterkasta og fjölvirkasta 

skordýraeiturs sem heimurinn hafði komist í kynni við. Því var lýst hvernig þetta eitur 

færi inn í keðju lífs á jörðinni með óafturkræfum afleiðingum og gæti bæði valdið 

krabbameini og erfðabreytingum. Frægasti kaflinn í bókinni, „Ævintýri um hið 

ókomna“, fjallar um bandaríska smábæinn sem allir þekkja. Þar voru fiskar í tjörnum, 

fuglarnir sungu og eplatrén blómstruðu, en svo fór einhver óáran að gera vart við sig í 

sveitinni og allt tók að breytast. Dularfullir sjúkdómar herjuðu á kjúklingana, búféð 

veiktist, skuggi dauðans lagðist yfir og allt í einu var fuglasöngurinn þagnaður (Carson, 

1965; Natural Resources Defence Council, 2013).  

Vér stöndum nú á krossgötum. Sú leið, sem vér höfum farið nú um langt 

skeið, sýnist greiðfær — breið og slétt bílabraut, sem vér geysumst eftir — 

en við enda hennar bíða oss ekki annað en ófarir. Hin leiðin — „sú 

fáfarna“ — er hin síðasta og eina, sem flutt getur oss á þann 

ákvörðunarstað, er tryggir oss að lífið á jörðinni tortímist ekki. Vér eigum 

völina (Carson, 1965, bls. 200). 

Það er merkilegt að lesa þessi orð Rachel Carson sem hún skrifaði fyrir 52 árum um að 

„vér stöndum nú á krossgötum“ og tvær leiðir séu í boði. Þó að útkoma bókarinnar hafi 

markað tímamót í sögu umhverfisverndar í heiminum má segja að við séum enn á 

þessum krossgötum og ekki búin að ákveða hvaða leið sé best.  

 Við þurfum þó líka alltaf að vera reiðubúin að tileinka okkur nýjar leiðir til þess 

að hugsa vel um jörðina, t.d. vegna nýrra uppgötvanna eins og um skaðsemi DDT. 

Ferlið kann oft að verða enn erfiðara en ella vegna þess að upplýsingar sem við 

styðjumst við verða fljótt úreldar, og reynast jafnvel rangar. Auðvitað hefur margt 

breyst til hins betra vegna ýmiss konar úrbóta en viðhorfsbreytingarnar hafa samt verið 

býsna hægfara. Jörðin er í dag í miklu verra ástandi en hún var árið 1962. Fjöldi 

jarðarbúa hefur meira en tvöfaldast, höfin hafa súrnað, fiskistofnar eru víða ofveiddir og 

náttúrulegt umhverfi er á undanhaldi (Parks, 2001). En rétt eins og Carson segir: ,,Vér 

eigum völina“ (Carson, 1965).  

 Þögn – raddir – vor miðaði að því að fá nemendur til þess að taka þátt í verkefni 

í nærumhverfi þeirra og þar með að vekja þá til umhugsunar um umhverfi þeirra og 

getu til þess að hafa áhrif á það. Aðalatriðið var ekki hluturinn sem við bjuggum til, 

sjálft listaverkið, heldur „aðferðir listamanna“. Eins og Büchler (2005) talar um þarf 

nútímasamfélag frekar á listamönnunum að halda en „því sem þeir búa til“, „[h]vað þeir 

„eru“ en ekki hvað þeir „gera“...“. Samtöl og samvinna voru í forgrunni á áþekkan hátt 

og hjá Tiravanija, sem fékk ólíka hópa fólks til þess að snæða saman mat og öðlast þar 

með sameiginlega reynslu. Eða líkt og Deller sem beitir óhefðbundnum aðferðum til 

þess að ná fram sáttum á milli sundraðra hópa um átakanlega viðburði.  

 Ef við hugsum um nærumhverfi okkar er forvitnilegt að velta fyrir sér hvernig 

við Íslendingar stöndum okkur í sjálfbærni. Kristín Vala Ragnarsdóttir prófessor við 

Jarðvísindastofnun Háskóla Íslands og Stofnun Sæmundar fróða um sjálfbæra þróun tók 

svo djúpt í árinni í viðtali í Fréttatímanum í febrúar s.l. að Íslendignar væru mestu 

umhverfissóðar í heimi. Hún sagði jafnframt að rannsóknir sýndu að ef allir jarðarbúar 

lifðu eins og Íslendingar þyrftum við tíu jarðir! Til samanburðar þyrftu Bandaríkin 

fimm jarðir og Evrópusambandið þrjár. „Við erum með stærsta vistspor í heimi vegna 

mikillar neyslu, en samt finnst þjóðarsálinni að við séum mjög umhverfisvæn vegna 

þess að við eigum og nýtum endurnýjanlega orku“ (Halla Harðardóttir, 2014). „Þetta 

þýðir að við erum að eyða upp náttúruauðlindum og vistkerfum hraðar en þau endurnýja 

sig. Vistsporið er því neikvætt. Handspor eru skref sem þú getur tekið til að minnka 

fótsporið.“ Kristín Vala segir að handsporið stækki eftir því sem lífsstíllinn breytist og 

það sé því jákvætt. Í lok viðtalsins var Kristín Vala spurð hvað við sem einstaklingar 

gætum gert betur hér á Íslandi og þar nefndi hún atriði eins og að keyra minna og taka 

strætó, henda minna af mat, vera meira á Íslandi í fríum, hlúa að og styrkja lífræna 

bændur og hætta að nota plastpoka. Í lok viðtalsins sagði segir hún: „Að mínu mati geta 

allir horft í eigin barm og stækkað sitt handspor“ (Halla Harðardóttir, 2014).  

 Þessi orð Kristínar Völu Ragnarsdóttur koma heim og saman við umræður sem 

fóru fram í verkefninu Þögn – raddir – vor um hvað hver og einn geti gert til þess að 

við eigum betra líf í framtíðinni. Þar komu fram hugmyndir um mikilvægi 

endurvinnslu, möguleikann að ganga og hjóla í staðinn fyrir að keyra og að nauðsynlegt 

væri að hafa sérstakan hreinsunardag í skólum. Loks var rætt um konu sem tínir upp 

rusl á hverjum degi og voru nemendurnir spurðir hvort þeir gætu hugsað sér að gera 

það. Allir voru sammála um að gríðarlega miklu máli skipti að ganga ekki á auðlindir 

jarðarinnar með óafturkræfum hætti. 

Framkvæmd 

Verkið heitir Silent Spring, hommage à Rachel Carson, og var gert fyrir samsýninguna 

Tenging norður í Norræna Húsinu í nóvember 2013. Fimmtán 14 ára nemendur úr 

Hagskóla tóku þátt í að gera verkið. Kennari þeirra, Gunnhildur Ólafsdóttir 

myndmenntakennari, aðstoðaði. Verkefnið sjálft, vinnuna með nemendunum og 

umræðurnar, kalla ég Þögn – raddir – vor.  

 Námskeiðið fór fram að hluta til í Hagaskóla en meginhluti verkefnisins var 

unninn í Norræna húsinu. Hópurinn hittist í fjögur skipti, 5., 7. og 12. nóvember og 16. 

desember 2013. Áhersla var lögð á að fá nemendur úr Vesturbæ Reykjavíkur til 

þátttöku því að miklu máli skiptir fyrir nemendur að verkefni af þessum toga eigi sér 

stað í nærumhverfi þeirra; það tengist þeim og þeirra reynsluheimi betur af því það er í 

hverfinu sem þeir þekkja (Kozak & Elliott, 2011). Það var einnig hluti af upplifun 

nemenda að sjóndeildarhringurinn sem við vorum að vinna með væri í nærumhverfi 

þeirra, við höfnina í Reykjavík; þar af leiðandi þekktu þeir landslagið sem var til 

umfjöllunar í tengslum við umhverfið og hætturnar sem steðja að því. Samkvæmt 

Kozak og Elliott stuðlar staðbundið nám að bættri hugsun og færni í að leysa vandamál 

og það vegur þungt í námsumhverfi nemenda að læra að taka ákvarðanir í 

raunverulegum aðstæðum. Nemendurnir kynntust starfsemi Norræna hússins á annan 

hátt en í venjubundinni heimsókn þar sem vinnan fór að mestu fram í vinnuherbergi 

húsvarðarins og þeir gátu líka fylgst með uppsetningu listsýningarinnar í salnum. Loks 

var mikilvægt að kynna nemendum Vatnsmýrina en þangað fóru nokkrir þeirra út til að 

safna blómum og stráum til að nota við gerð verksins.  

 

Sjóndeildarhringurinn í Reykjavík, séð frá höfninni, desember 2012. 
 

 Þátttakendurnir fimmtán og ég hittumst í fyrsta sinn 5. nóvember í Hagaskóla 

með kynningu á verkefninu. Næst hittumst við í Norræna húsinu 7. nóvember þar sem 

framkvæmd verkefnisins fór fram. Við hittumst síðan 12. nóvember í Norræna húsinu, 

þar sem verkið okkar Silent Spring, hommage à Rachel Carson var skoðað, en inni í því 

voru gróðureyjar sem þau höfðu búið til. Hugleiðingar nemendanna um framtíðina 

héngu á súlu við hliðina á verkinu. Því næst skoðuðu nemendurnir sýninguna Tenging 

norður undir leiðsögn Ásthildar B. Jónsdóttur, sýningarstjóra. Að því loknu settumst 

við niður við eitt verkið á sýningunni og töluðum saman um sýninguna og boðskap 

hennar. Þann 16. desember hitti ég hópinn í síðasta sinn í Hagaskóla. Þá borðuðum við 

mandarínur og höfðum tekerti á borðum, skoðuðum ljósmyndaseríu af matarmenningu 

mismunandi þjóða og ég fékk tækifæri til að að þakka þeim fyrir hjálpina við verkefnið.  

Þriðjudagur, 5. nóv. 2013, kl. 1330. 

Eftir hádegi þennan dag kom ég inn í 9. bekk í Hagaskóla sem Gunnhildur Ólafsdóttir 

kennir. Hún gaf leyfi fyrir því að ég ynni með nemendum hennar og ræddi við þá um 

framtíðina, sjálfbærni og hvernig við getum haft áhrif á umhverfið. Ég var með innlegg 

um hver ég væri og um áhuga minn á umhverfinu og framtíð þess. Ég sagði þeim frá 

því sem hefði haft áhrif á mig þegar ég var lítil. Hvernig ég hefði lesið allt sem til var 

heima hjá mér af því að það voru ekki til tölvur eða sjónvarp svo maður þurfti að hafa 

ofan af fyrir sér með lestri. Ég hefði þannig fyrir tilviljun kynnst bókinni Raddir vorsins 

þagna þar sem Rachel Carson fjallar um eiturefnið DDT og áhrif þess á umhverfið. 

Síðan sýndi ég þeim myndir af þeim verkum sem ég hef gert um umhverfismál frá árinu 

2000. Í lokin skýrði ég frá verkinu sem væri í bígerð fyrir sýninguna í Norræna húsinu 

og hvernig þau gætu komið að gerð þess.  

Ígrundun 

Í þessum fyrsta tíma var ég enn svolítið óviss um hvernig þetta verkefni tækist. Ég hef 

heilmikla reynslu af kennslu en þetta var svolítið öðruvísi. Hér þyrfti ég að fá krakkana 

til að langa til að taka þátt í verkefninu með mér, láta þau finna að við værum að vinna 

að þessu saman og þeirra innlegg væri mikils metið. Þau kæmu inn í fyrirfram ákveðna 

hugmynd sem þátttakendur og hefðu frelsi til að vinna að henni innan ákveðins ramma. 

Það mætti skoða hvernig það hefði verið að fá nemendur fyrr inn í ferlið; þá hefðu þeir 

kannski tengst því frekar en það hefði þá auðvitað orðið allt annað verk. Menntun til 

sjálfbærni miðar að því að börn og ungmenni læri að skilja samfélagið eins og það er og 

hefur þróast og ég tel að það hafi tekist vel með þessu verkefni. Á þessu fyrsta 

stefnumóti fengu nemendur innsýn inn í raunverulegt vinnuferli starfsgreinar.  

Fimmtudagur, 7. nóv. 2013, kl. 0900.  

Við hittumst í kjallara Norræna Húsins og það mættu 15 krakkar. Við byrjum á að koma 

okkur fyrir á verkstæðinu, fengum að nota vinnuborðið og bæta við tveimur borðum að 

auki. Allt efni var sett á borðið; blautur oasis, greinar og blóm, bæði keypt og úr 

garðinum mínum, stofublóm frá mömmu sem ég mátti nota, 10 lítil naglaskæri, 14 

matarhnífar og dúkahnífur. Það var athugað hvað við höfðum af greinum og blómum og 

við töluðum um verkið. Allir þátttakendur urðu að ímynda sér hvernig það kæmi til með 

að líta út því það var ekki tilbúið. Verkið er hringsjá (panoptiocon) með 

panorama-mynd af fjallahringnum í Reykjavík í miðju og þátttaka nemendanna fólst í 

því að búa til gróðureyjar (úr oasis og gróðri úr umhverfinu) sem síðan voru settar inní 

panorama-myndina.  

Nemendur fá grænt oasis...       
 

Ég segi þeim í hvaða hæð sjóndeildarhringurinn er og hversu stórt tónleikahúsið Harpa 

sé á myndinni svo að blómin þeirra verði ekki allt of stór. Með því að búa til 

þátttökuverk þar sem sjóndeildarhringur nærumhverfis þeirra er sýnilegur geta 

nemendur tengt við verkefnið og borgina sína (Kozak & Elliott, 2011). Með þessari 

upplifun og reynslu í Vatnsmýrinni, úti og inni, fengu nemendur tækifæri til þess að 

kanna flókinn heim utan kennslustofunnar. Kozak og Elliott (2011) tala um að veröldin 

fyrir utan skólastofuna bjóði upp á betra kennsluumhverfi fyrir alls konar tegundir 

kennsluaðferða og segja má að í verkefninu Þögn – raddir – vor hafi verið snert á 

viðfangsefnum sem venjulega er hlutað niður og skipt í fleiri námsgreinar (Kozak & 

Elliott, 2011). Á meðan á sýningunni stendur verður svo hægt að fylgjast með því 

hvernig gróðurinn sem þau setja inn í verkið deyr. Með því að setja sameiginlegt verk 

nemenda og listamanns á sýningu getur það einnig haft áhrif á áhorfendur út fyrir 

skólann, bæði munu þau trúlega segja frá verkefninu heima og einnig meðal vina sinna í 

öðrum bekkjum.  

 Allir nemendur fá grænt oasis sem þeir mega skera niður í þunnar sneiðar og 

búa til einhvers konar eyjar úr þeim. Svo var byrjað að vinna. Einn nemandi kom með 

blóm að heiman og tvær stelpur fóru út að tína strá. Flestir krakkanna unnu afskaplega 

vel, voru skipulögð, skildu verkefnið og voru mjög viljug. Á einhvern hátt hefði eflaust 

verið sniðugra að gera svona verk um mitt sumar eða í byrjun september því þá hefði 

verið hægt að gera meira úr þeim hluta að fara út og velja og finna plöntur, jafnvel spá í 

nöfn þeirra og hvar þær yxu. Á þeim árstíma sem við unnum verkið var orðið býsna 

lítið um lifandi plöntur úti, aðeins nokkrir runnar með hvítum smáblómum fyrir utan 

Norræna húsið og svo auðvitað nóg af stráum og slíku.  

 Um kl. 10 voru allir búnir að vinna vel og það voru komnar margar vel lukkaðar 

eyjar með gróðri á og aðeins að koma þreyta í krakkana. Þá var ákveðið að nú væri best 

að taka allt saman og ganga frá vinnuaðstöðunni. Allir afgangar af oasis voru settir í sér 

poka (ólífrænt), greinar og blóm sem urðu afgangs fór í sér poka (lífrænt), öll borð voru 

þvegin og gólfið sópað. Þau voru fljót að tileinka sér að flokka ruslið og gerðu það án 

athugasemda. Flestir krakkarnir voru mjög liprir og fúsir til að ganga vel frá. Hér voru 

þau sjálf farin að nota getu til aðgerða (Acting on Learning) og búin að koma því í verk 

sem þau höfðu heyrt og lært, hugsað og gert (Kozak & Elliott, 2011). Allar eyjarnar 

voru komnar á borð og biðu eftir að komast inn í listaverkið.  

 

...gróðureyjarnar komnar inn í verkið 

 

 Ég fékk krakkana til að koma fram í sal og setjast á gólfið. Allir fengu tvö A4- 

blöð og tréblýant. Ég bað þau um að skrifa niður hvernig þau sæju framtíðina fyrir sér. 

Þetta fannst þeim svolítið fyndið sumum en þegar ég sagði þeim að ég ætlaði að hengja 

þetta upp á vegg á sýningunni breyttist viðhorfið hjá þeim og þeim fannst að þeirra 

eigin aðkoma að verkefninu hefði meira vægi ef áhorfendur gætu séð hvað þau væru að 

hugsa. Hér voru möguleikar nýrra sjónarmiða (Considering Alternative Perspectives) 

kannaðir, hugleiðingar um fortíð og framtíð í samhengi nútímans (Kozak & Elliott, 

2011) og í lokin var ákveðið að við ræddum öll saman og deildum skoðunum okkar um 

framtíðina og hvernig við sæum hana fyrir okkur. Ein stúlka sagði að hún vildi að allt 

yrði öðruvísi í framtíðinni, „allt úr áli og gleri, hvítt og glært, fínt og flott“. Nokkrir 

töluðu um að það væri gott að breyta til og búa erlendis enda gaman að upplifa eitthvað 

nýtt. Ég spurði hvort þeim þætti hreint hér á landi. Jú, alveg merkilega hreint, fannst 

þeim, miðað við það sem gerðist erlendis, en auðvitað gætum við gert betur. Einhver 

talaði um að flokka rusl og það mætti gera meira af því. Ísland væri hreint núna en gæti 

orðið óhreinna í framtíðinni ef við pössuðum okkur ekki í sambandi við endurvinnslu. 

Einn drengur nefndi að það færi að ganga á auðlindirnar ef við værum ekki varkár. Við 

töluðum um arsenik sem fellur til í heilmiklu magni við gullhreinsun í Ástralíu og hvað 

væri hægt að gera við það. Svo var talað um að á endanum yrði hægt að flytja rusl og 

eiturefni út í geiminn með geimlyftum, þótt það væri í sjálfu sér vítavert að flytja rusl út 

í geim. Við töluðum um DDT og bókina Raddir vorsins þagna. Við rifjuðum upp að 

DDT var notað við Þingvallavatn þegar bandaríski herinn hjálpaði íslendingum að losa 

sig við bitmýið við Sogið og dreifði DDT eitri yfir svæðið með flugvél. Þannig dó ekki 

bara mýið heldur eyðilagði þessi aðgerð urriðastofninn í Þingvallavatni því eins og 

flestir vita lifir urriðinn á mýi. Segja heimamenn fiskstofninn í vatninu aldrei hafa náð 

sér síðan og til eru sögur um vanskapaða fiska sem veiðst hafi þar (Össur 

Skarphéðinsson, 1996). Þá töluðum við um að þegar þetta var gert hafi fólk ekki vitað 

betur og haldið að DDT væri eitthvert töfraefni sem dræpi bara réttu hlutina í réttum 

hlutföllum. Þannig kann eitthvað að vera til í dag sem við gerum og teljum vera 

sjálfsagðan hlut en á eftir að hafa slæmar afleiðingar fyrir framtíðina. Það er talað um þá 

tíð þegar ekkert sjónvarp var og hvernig tæknin geri krakkana einangraðri enda fari 

samskiptin svo mikið fram á netinu. Ein stúlka nefndi að í framtíðinni yrði ekki gott ef 

róbótar tækju yfir allt starf lækna og hjúkrunarfólks því að þá vantaði mannlegar 

tilfinningar í það. Síðan töluðu nemendurnir um að ekki væri nóg að vera í netsambandi 

við vinina heldur yrði líka að hitta þá. Einn drengur sagði okkur frá konunni sem sagðist 

vera svo svakalega „social“ þegar hún sat ein heima við tölvuna allt kvöldið. Þarna 

gátum við rætt um samskipti og tengsl, bein samskipti og þau sem eiga sér stað í 

gegnum ýmsis konar miðla og muninn á þessu tvennu. Annar nemandi talaði um að það 

yrði vonandi allt svo gott í framtíðinni og við tíunduðum hvað við gætum gert til þess 

að svo yrði.  

 Hérna var reynt að nota aðferðafræði Kozak og Elliotts (2011) um samþætt nám 

(Intergrated Learning) og möguleika nýrra sjónarmiða (Considering Alternative 

Perspectives) þar sem reynt er að hvetja til margvíslegra umræðna. Útkoman er talin 

þeim mun áhrifaríkari eftir því sem hægt er að tvinna saman fleiri umræðuefni, þegar 

mismunandi sjónarmið eru skoðuð í þægilegu umhverfi og allir hafa rétt til þess að 

koma fram með sína skoðun. Hér var hægt að spyrja spurninga um tímann, setja fram 

hugleiðingar um fortíð og framtíð í samhengi nútímans (Kozak & Elliott, 2011). Þarna 

má segja að eitt hafi leitt af öðru; við ræddum um hlýnun jarðar, arsenikfjöll og gull í 

Ástralíu, möguleika á að flytja rusl til tunglsins og nota geimlyftur til að koma því 

þangað. Út frá verkefninu Þögn – raddir – vor var hægt að tengja saman umræður um 

framtíð jarðar, hlýnun hennar og hvað unnt væri að gera til að minnka umhverfisspor 

okkar á jörðunni. Við töluðum einnig um félagslega þáttinn á samskiptavefjunum og 

síðast en ekki síst veltum við vöngum yfir því að við þyrftum alltaf að vera að tileinka 

okkur nýja þekkingu því að það sem er rétt í dag er það kannski ekki á morgun. 

 

Nemendur skrifa niður hugleiðingar um framtíðina... 7. nóvember 2013.  

Hugleiðingar um framtíðina 

Þegar texti nemendanna er skoðaður og greindur kemur í ljós að flestir eru mjög 

þroskaðir og hafa fylgst vel með umhverfisumræðu okkar þessi skipti sem við hittumst. 

Einnig kom í ljós að þetta var ekki í fyrsta sinn sem þau heyrðu talað um hætturnar sem 

steðja að umhverfinu; það skiptir miklu máli fyrir verkefni eins og Þögn – raddir – vor 

að nemendur hafi fengið upplýst uppeldi um umhverfismál áður en verkefnið hefst eins 

og Pani Stathopoulou ræðir um í grein sinni Teaching about Environment through Art 

(Stathopoulou, 2007). Nokkrir nemendur hugsuðu meira um efnahagslega þætti eins og 

tækniframfarir í sambandi við síma og bíla, svo og ýmsa félagslega þætti eins og 

jafnrétti kynjana, heimsfrið, fátækt og einelti. Allir eru þessir þættir jafn-mikilvægir að 

því er snertir sjálfbærni.  

 Blöðin með textunum voru sett á súlu við hliðina á verkinu með yfirskriftinni 

„Hér eru hugleiðingar um framtíðina, 14 ára nemendur í Hagaskóla, nóvember 2013“ 

(Sjá Hugleiðingar um framtíðina í viðauka, texta og greiningu). 

 

Textinn er á súlunni til vinstri við verkið 
 

Föstudagur, 8. nóv. 2013, kl. 1600. 

Opnun sýninarinnar Tenging norður í Norræna Húsinu. Krökkunum var öllum boðið en 

því miður kom enginn þeirra. Þetta var á föstudagseftirmiðdegi kl. 16 og það getur verið 

að þessi tími hafi ekki hentað. Ég hefði þó eflaust getað minnt þau betur á að koma og 

beðið Gunnhildi að senda boðskort með þeim heim. Þarna var ég ekki alveg búin að 

hugsa þetta til enda. 



	   	   50	   	   	   	  

	    

...fuglarnir sungu, eplatrén blómstruðu og börnin léku sér en svo fór einhver óáran að gera vart við sig. 

Þriðjudagur, 12. nóv. 2013, kl. 1330. 

Það var búið að tala um að það væri nauðsynlegt að hittast aftur. Krakkarnir áttu eftir að 

skoða verkið þegar búið yrði að koma því fyrir og sjá sín eigin verk, litlu eyjarnar með 

blómunum og stráunum. Mig langaði til að þau sæju verkið sem fyrst svo að plönturnar 

væru enn lifandi. Þau höfðu gaman af að leita að og finna sínar eigin eyjar og skoðuðu 

vandlega inn í öll gæjugötin. Ég sagði þeim aftur frá bók Rachel Carson, hvernig búféð 

veiktist og allt í einu var fuglasöngurinn þagnaður. Þannig gætu plönturnar okkar og 

blómin fölna og deyja eins og fuglarnir og gróðurinn sem talað er um í bókinni (Carson, 

1965, Natural Resources Defence Council, 2013). Einnig fannst okkur upplagt að kynna 

fyrir nemendunum önnur verk á sýningunni og Ásthildur B. Jónsdóttir, lektor við 

Listaháskóla Íslands og sýningarstjóri sýningarinnar, var með leiðsögn fyrir nemendur 

um þau verk sem þeir gætu haft áhuga á. Við enduðum á að setjast niður saman við 

langan dúk, sem var eitt verkanna á sýningunni; þar var um að ræða samvinnuverkið 

The Stich Project 2011–2016 eftir Hilde Hauan Johnsen, sem er búið að ferðast frá 

Palestínu til Oslo og hingað til Íslands. Á meðan við sátum þarna saumuðum við nokkur 

spor í dúkinn og ræddum saman í þeim anda sem skýrt er frá í sýningarskránni: „Við 

höfum reynslu af því hvernig samvinna opnar á samræður og umræður. Karlar og 

konur, börn og unglingar, fólk á öllum aldri tekur þátt“ (Hilde Hauan Johnsen, 2013).21 

Þetta reyndust orð að sönnu. 

Samtal við nemendur um inntak sýningarinnar 

Samtalið var hljóðritað og stóð yfir í 24 mínútur. Það sem hér fer á eftir er samantekt úr 

samtalinu, ásamt hugleiðingum.  

 ,,Farið vel með jörðina,“ sagði ein stúlka. ,,Hvernig gerum við það?“ spyr ég og 

þannig hófst spjallið eftir að við höfðum skoðað sýninguna Tenging norður með 

Ásthildi og vorum sest niður til að sauma í dúkinn. „Ekki henda stuffi, dósum og rusli, 

heldur flokka ruslið. Ekki keyra svona mikið, frekar hjóla og taka strætó,“ hélt hún 

áfram. Við fóru að spjalla um hvað þau myndu vilja gera sjálf til þess að framtíðin yrði 

betri. Gunnhildur sagði okkur frá konu sem vinnur í Hagaskóla og er búinn að fara í 

mörg ár í göngutúra í hverfinu og tína upp rusl. Hérna er gott innlegg í átt að menntun 

til sjálfbærni því að hér er sagt frá konu sem vinnur í skólanum þeirra og hreinsar rusl í 

hverfinu þeirra, eins og Kozak og Elliott tala um í greiningarlyklinum um staðbundið 

nám – samfélagið sem kennslustofu (Kozak & Elliott, 2011). Gunnhildur segir einnig frá 

því að alltaf sé einn dagur á ári í Hagaskóla þar sem allir drífa sig út til að safna rusli. 

Farið sé niður á Ægissíðu og allt í kring um skólann; dagurinn er kallaður 

Hreinsunardagurinn.  

 Ásthildur talar um mikilvægar stoðir til þess að heimurinn sé í jafnvægi, t.d. 

félagslega kerfið og að allir eigi heimili. Það sé í tengslum við peninga; ef þú ert 

fátækur eru minni líkur á því að þú getir verið í jafnvægi. En sjálfbærni miðar að því að 

ná jafnvægi á milli ólíkra þátta og hluti af því er að jafna hlut fólks í heiminum 

(Sjálfbærni.is: Sjálfbærniverkefni á Austurlandi, 2010; UNESCO, e.d.).  

 Ásthildur ber fram spurningu um „gildi, lífsgildi; hvað er það sem við stefnum 

að, hvað viljum við gera, vera heiðarleg, vera glöð?“ Hún talar um að við höfum öll ólík 

gildi en spyr hvað sé gott líf: „[A]ð eiga i-phone eða eiga flotta skó eða er það 

tilfinning? Hvernig tilfinning er það að lifa góðu lífi?“ „Hamingja,“ svöruðu nokkrir 

nemendur og brostu. Enn fremur talar Ásthildur um að það séu þrjár spurningar sem 

fólk þurfi stundum að spyrja sig: Hvað, hvers vegna og hvernig. Hún spyr hvað 

nemendum finnist um samfélagið og hvort það sé pressa frá því, t.d. að kaupa vissa 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	   	  	  	  	  	  	  	  	  	  	  	  	  	  	  	  	  	  	  	  	  	  

21 „We have already experienced how working together opens up dialogue and discussions. Men and 
women, children and youngsters, people of all ages join in.“ [Þýtt úr ensku af höfundi ritgerðar]. 



	   	   52	   	   	   	  

hluti eða standa sig vel í skóla. Hvort pressan sé góð eða vond og hvort það sé jafn 

mikil pressa á strákum og stelpum? Þarna beitir Ásthildur tækni samþætts náms (e. 

Intergrated Learning) og notar hvert tækifæri til umræðu um margvísleg málefni. Það 

sem meira er, hún ræðir líka um hvað það sé mikilvægt að við tölum saman um ,,hið 

góða líf“, því að það sem við erum sammála um að sé gott líf má ekki bitna á jörðinni. 

Það hjálpar til við að dýpka skilning á umræðuefnunum og því hvernig heimurinn virkar 

(Kozak & Elliott, 2011). Gildin hjálpa okkur að þekkja muninn á réttu og röngu – líka 

réttu og röngu í sambandi við umgengni við náttúruna eða, eins og hún segir sjálf: 

„[A]ð lifa lífinu á þann hátt að maður viðhaldi góðu lífi án þess að skerða lífsgæði 

komandi og núverandi kynslóða er lykillinn að sjálfbærni“ (Ásthildur B. Jónsdóttir, 

2011). Það var rætt um að árið 1987 hefði fyrst verið skrifað um sjálfbærni og þá var 

verið að hugsa um hvað væri hægt að gera til að stöðva loftslagsbreytingar. Ef allar 

þjóðir heims ynnu saman væri hægt að snúa breytingunni við. Hér var komið inn á 

aðalatriðið við verkefnið Þögn – raddir – vor, en það er hlýnun jarðar. Í því sambandi 

gat ég vikið að umræðum um hvirfilbylinn á Filippseyjum (nóv. 2013), sem var stærsti 

hvirfilbylur sem sögur fara af; margir telja að hann megi rekja til hlýnunar jarðar sem 

hafi haft keðjuverkandi áhrif. Sumir staðir eru hlýrri en þeir voru en aðrir kaldari, 

jöklarnir bráðna en sjórinn hækkar og flæðir frekar yfir lönd sem eru lág – og þar fram 

eftir götunum (Vidal, John & Vaughan, Adam, 2013). Við töluðum einnig um að margir 

hefðu dáið og margra væri enn saknað og að flestir Filippseyingar sem byggju á Íslandi 

væru frá þeim slóðum sem hvirfilbylurinn fór yfir. Gunnhildur sagði okkur að einhverjir 

Filippseyingar sem vinna í Hagaskóla ættu bágt, ástvinir væru týndir og eyðilegging 

eigna gífurleg (Erla Björg Gunnarsdóttir, 2013). Hér má segja að tengt hafi verið við 

samþætt nám (e. Intergrated Learning), samfélagið (e. Real-World Connections) og 

staðbundið nám–samfélagið sem kennslustofu (e. Learning Locally–Community as 

Classroom) með því að setja hlýnun jarðar og verkefnið okkar í samband við 

hvirfilbylinn á Filippseyjum og tengja líka ástvinamissi og eyðileggingu eigna við 

skólann þeirra, Hagaskóla (Kozak & Elliott, 2011).  

 Í verkefninu Þögn – raddir – vor skoðuðum við alvöru vandamál sem blasa við 

jörðinni okkar og framtíð hennar. Umræður okkar voru í tengslum við samfélagið, bæði 

nær og fjær, og hvað hver og einn getur gert til þess að hjálpa heiminum; þetta snertir 

litlu hlutina eins og endurvinnslu heimilisúrgangs og áherslu á að ganga og hjóla frekar 

en að keyra. Þannig að við ræddum um hnattræn vandamál í staðbundnu samhengi og 

að það hjálpi nemendum að skilja hvar þeir geta brugðist við sjálfir, litlu skrefin sem 

þeir geta tekið. Þarna er komið inn á hugmyndir og vandamál eða málefni sem eru 

svipuð þeim sem nemendur hafa kynnst áður eða eru líkleg til að lenda í seinna í lífinu 

og hvernig þeir geti sjálfir haft áhrif með því að vera virkir meðlimir samfélagsins 

(Kozak & Elliott, 2011). Það var vissulega áhugavert og menntandi fyrir alla að fá þetta 

góða tækifæri til að ræða saman í umhverfi listasafnsins, um sjálfbærni, mengun, sögu, 

pólitík, lífsgildi og náttúruhamfarir af völdum hlýnunar jarðar á jafningjagrundvelli. 

Þarna fengu nemendur tækifæri til þess, eins og Kozak og Elliott benda á, að tengja 

saman þekkingu og ræða á merkingarbæran hátt um mjög flókin málefni og dýpka þau 

svið þar sem áhugi hópsins liggur (Kozak & Elliott, 2011).  

 Í lokin spurði ég krakkana hvort þeim fyndist þau hafa lært eitthvað af þessu 

verkefni og að skoða sýninguna og spjalla við okkur. Einn nemandi svaraði: „Jú, að 

hugsa vel um náttúruna“ – og bætti við: „Það er búið að vera að brýna þetta fyrir okkur í 

gegnum tíðina, en þetta var fín upprifjun en ekkert sem ég var ekki búin að heyra áður“. 

„Nei, einmitt,“ svaraði ég, „sem betur fer.“ Þá bætti hann við: „Samt alveg, engu að 

síður – athyglisvert.“ 

Ígrundun   

Þetta var mjög fróðlegur og góður dagur. Mér fannst gaman að sjá hversu ánægðir 

nemendurnir voru að sjá listaverkið okkar, sem þeir skoðuðu í krók og kring um leið og 

þeir lásu hugleiðingarnar sínar um framtíðina á blöðum sem komið hafði verið fyrir á 

súlu á sýningunni. Þau höfðu einnig ágætlega gaman af að sjá og heyra um hin verkin 

sem Ásthildur kynnti þeim. Ég held þó að umræðurnar við dúkinn hafi verið afar vel 

heppnaðar, yfirvegaðar umræður undir styrkri stjórn. Þarna verð ég að viðurkenna að 

verkefnið naut góðs af leiðsögn og frábærri hjálp Ásthildar og Gunnhildar, sem kunnu 

að leiða samræðurnar inn á brautir sem nemendur áttu auðvelt með að skilja og tengja 

við. Það er augljóslega mikilvægt að hafa í huga í svona umræðum, sérstaklega með 

ungu fólki, að umræðuefnin komi frá þeim líka og tengist þeirra reynsluheimi; jafnframt 

skiptir miklu máli að forðast að umræður valdi íþyngjandi áhyggjum eða samviskubiti. 

Þess vegna er alltaf talað um þessi litlu skref sem við getum öll tekið og alltaf er verið 

að benda okkur á hvað séu mikilvæg.  

Mánudagur, 16. des. 2013, kl. 0830. 

Núna hittumst við aftur eftir rúman mánuð og mig langaði til að þakka nemendunum 

fyrir hjálpina og heyra aðeins betur í þeim. Ég lagði áherslu á að hafa þetta notalega 

stund, með mandarínum og kertaljósum, enda komið nálægt jólum. Ég hafði hugsað 

mér að fá krakkana til að tala um reynslu sína í Norræna húsinu en svo snerist mér 

hugur og datt í hug og ég þyrfti að koma með aðeins nýja nálgun. Ég gerði mér grein 

fyrir því að hvorki ég né þau sæjum kannski endilega nýjan flöt á að tala um Þögn – 

raddir – vor og hlýnun jarðar. Það væri kannski nærtækara fyrir þau að skoða myndir 

og tala um umbúðir matvæla og „nauðsyn“ þess að pakka honum vel inn. Hérna má 

skoða Kozak og Elliott og hvernig þau tala um mikilvægi þess að nemendur fái verkefni 

sem þeir tengjast beint og eru í samræmi við eða til hagsbóta fyrir þá sjálfa, fjölskyldur 

þeirra og samfélagið (Kozak & Elliott, 2011). Ég sýndi þeim því ljósmyndaseríu eftir 

bandaríska ljósmyndarann Peter Menzel, 20 ljósmyndir af vikulegum matarinnkaupum 

mismundandi þjóða (Moore, 2013). Það má segja að þarna hafi verið fylgt eftir 

kenningum Eisners (2002) um að „skipta um stefnu, jafnvel endurmeta markmiðin“, 

þegar ég ákvað að hætta við að tala um hvernig þeim hefði fundist að taka þátt í 

verkefninu Þögn – raddir – vor; breytt var um stefnu og komið inn með annað 

sjónarhorn á verkefnið. Þarna gafst mér tækifæri til að koma inn á nærumhverfi þeirra, 

tala um mismunandi matarmenningu þjóða, umbúðir utan um mat, hverjum við 

líktumst, hvort við þyrftum svona miklar umbúðir utan um matinn, hverjir borðuðu 

hollasta matinn og hvort við þyrftum að borða eins mikið og við gerum. Eins og Moore 

(2013) segir opnar þessi ljósmyndasería ekki bara augu manns fyrir því hve 

matarmennig þjóða er ólík heldur hversu útbreiddar margar bandarískar 

matvælategundir eru og hve mishollan mat þjóðirnar borða – „og má segja að ýmsar 

vestrænar þjóðir þurfi að líta í eigin barm og skoða hvort þær séu á réttri leið“ (Moore, 

2013).22  

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	   	  	  	  	  	  	  	  	  	  	  	  	  	  	  	  	  	  	  	  	  	  

22	   „and it really puts First World Privilege in check.“ [Þýtt úr ensku af höfundi ritgerðar]. 

Peter Menzel. Vikuleg matarinnkaup hjá bandarískri fjölskyldu.  
2008. 

 Með þessum umræðum tókst mér að leiða nemendunum fyrir sjónir að óhófleg 

notkun umbúða leiðir til enn meiri úrgangs sem fer venjulega beint út í tunnu eða 

jafnvel beint út í umhverfið. Í greiningarlykli Kozaks og Elliotts (2011) er fjallað um 

möguleika nýrra sjónarmiða (Considering Alternative Perspectives); þegar hópur vinnur 

saman og talar saman og hver segir sína skoðun er reynt að bregða ljósi á mismunandi 

þætti viðfangsefnisins. Þannig vinnum við best saman að því að afhjúpa gildin sem við 

höfum til þess að athuga gagnrýna hugsun og til að undirbúa nemendur undir að geta 

tekið betri ákvarðanir sem upplýstir borgarar (Kozak & Elliott, 2011).  

 

Peter Menzel. Vikuleg matarinnkaup hjá fjölskyldu frá Chad. 2008. 

 Í lokin spurði ég alla hvað þeim fyndist um fjölskyldurnar 20 og matinn sem þær 

borðuðu. Hver og einn sagði eitthvað um myndirnar, hvað væri líkt með þeim og hvað 

ólíkt og hverjum við líktumst. Þau veltu fyrir sér hvort við værum líkari Kanada eða 

Bandaríkjunum en borðuðum þó meiri fisk. Þau tóku eftir því hve sumar þjóðir virtust 

borða mikið og aðrar miklu minna. Pólskur strákur sagði okkur frá því að fólk borði 

miklu meira af grænmeti, ávöxtum og mjólkurvörum í Póllandi en á Íslandi. Einnig var 

rætt hve miklar umbúðir væru notaðar hjá vestrænum þjóðum og maturinn virtist miklu 

meira unninn og óhollari en hjá fjarlægari þjóðum. Loks höfðu þau orð á nammiáti hjá 

Bretum, bjórdrykkju hjá Þjóðverjum og vatnsinnkaupum hjá mörgum þjóðum sem ekki 

hafa aðgang að eins góðu drykkjarvatni og við.  

 

Peter Menzel. Vikuleg matarinnkaup hjá breskri fjölskyldu. 2008. 

Þögn – raddir – vor, ígrundun og mat  

Í verkefni mínu Þögn – raddir – vor fengu nemendur fjölmörg tækifæri til að tala 

saman, spyrja spurninga og leita svara. Í öll fjögur skiptin sem við hittumst ræddum við 

saman, skoðuðum myndir og fórum á sýninguna Tenging norður. Í síðasta skiptið sem 

við hittumst kynntum við okkur vikuleg matarinnkaup hjá mismunandi þjóðum og 

ræddum af hverju við notum svona miklar umbúðir. Þarna hefði kennari getað unnið 

áfram með þetta viðfangsefni og tengt það nýju aðalnámskránni (2011). Með því að 

skoða myndir af fjölskyldunum og lesa um matarinnkaup mismunandi þjóða er hægt að 

læra ýmislegt um alla þessa þætti í hnattrænu samhengi, t.d. fátækt–ríkidæmi, hollustu–

óhollustu og stór vistspor–lítil vistspor. Til að skilja þessar myndir og merkingu þeirra 

þarf læsi á myndmálið, læsi á samfélag, umhverfi og náttúru. Þetta er ekki bara 

spurning um matarinnkaup og umbúðir heldur líka mismunandi menningu og þjóðarbrot 

frá ýmsum stöðum á jarðarkringlunni. Með sjálfbærri þróun reynum við að ná jafnvægi 

á milli efnahagslegra, félagslegra og umhverfislegra þátta og horfa á þessa þrjá þætti í 

sameiningu við ákvarðanatöku frekar en að horft sé á þá aðskilda (Sjálfbærni.is: 

Sjálfbærniverkefni á Austurlandi, 2010). Þannig geta umræður um mat og hvað sumar 

þjóðir taka mikið til sín, umræður um umbúðir og hvernig þeim verður fargað og 

umræður um flutning matvæla milli heimshorna komið inn á sjálfbærni. Heilbrigði og 

velferð kemur inn í þessar umræður sem spurning um hollustu. Hverjar þessara þjóða 

borða hollasta matinn? Það eru kannski ekki endilega ríkustu þjóðirnar? En þurfum við 

svona mikinn mat? Sumar þjóðir eru ekki eins heppnar og við að eiga nóg af 

drykkjarhæfu vatni úr krananum og þurfa að kaupa það í flöskum. Þurfum við þess? 

Hvað snertir lýðræði og mannréttindi má ræða hvort eðlilegt sé að sumar þjóðir hafi 

svona miklu meira á milli handanna og hvort þær séu hamingjusamari fyrir vikið. Hvað 

snertir jafnrétti og sköpun þá komum við aftur inn á mismun á milli þjóða, þeirra ríku 

og þeirra fátæku. Í sambandi við sköpun má skoða þessar fallegu myndir út frá 

fagurfræði, t.d. sem uppstillingar (still life), bæði uppstillingu matarins og heimilisins, 

lita og ljóss. Myndirnar eru sérlega vel gerðar og ná skemmtilegri stemningu.  

 Ef verkefnið hefði staðið lengur hefði til að mynda verið hægt að fá nemendur til 

að taka þátt í frekari rannsókn á vikulegum innkaupum eigin heimilis. Unnt hefði verið 

að skoða hvernig enduvinnslumálin gengju á þeirra heimili, hvað væri flokkað og hvort 

endurvinnslutunnur væru notaðar. Spyrja hefði mátt hvað væri hægt að gera betur og 

hvort þau gætu komið með hugmyndir fyrir fjölskylduna?  

 Hópurinn úr Hagaskóla sem ég fékk til samstarfs var mjög góður. Ég held að 

fjöldi þátttakenda hafi verið alveg hæfilegur. Þetta voru tíu stelpur og fimm strákar á 

fimmtánda ári. Það er sá aldur þegar krökkunum finnst þeir líklega vera orðnir svolítið 

fullorðnir og farnir að skilja ,,fullorðins“ málefni. Flestir í hópnum voru áhugasamir; 

sumir voru reyndar mjög áhugasamir eins og sést í skrifum þeirra. Ég bað nemendurna 

um að skrifa nokkrar setningar um hvernig þeir sæju framtíðina fyrir sér með hliðsjón af 

því sem við vorum búin að tala um. Tólf nemendanna skiluðu, tíu stelpur (allar) og tveir 

strákar (þrír strákanna skiluðu ekki verkefninu, þar af einn sem var pólskur og skrifaði á 

pólsku en vildi svo ekki skila því).  

 Flestir nemendurnir virtust hafa mikinn áhuga á því að skila jörðinni áfram 

jafn-fallegri og hún er í dag. Sex nemendur voru með áhyggjur af mengun vatns og 

matar, bráðnun jökla, gróðurhúsaáhrifum og útrýmingu dýra. Gaman var að sjá að 

krakkarnir nefndu hluti eins og útrýmingu fátæktar og jafnrétti kynjanna í framtíðarsýn 

sinni. Fjórir nemendur veltu fyrir sér heimsfriði eða stríði og fimm nemendur hugleiddu 

hvaða tæknibyltingar myndu eiga sér stað. Þrír nemendur veltu fyrir sér hvernig símar 

myndu breytast. Aðeins einn nemandi nefndi ekkert af þessum atriðum. Það var stúlka 

frá Kólumbíu sem hefur ekki búið mjög lengi á Íslandi. Einhver nefndi „náttúrupassa, 

góða umgengni ferðamanna“, sem sýnir að hann fylgist vel með því sem er í deiglunni í 

þjóðmálum þessa stundina. Annar nefndi „að öll lönd ættu að vera sjálfstæð og frjáls“ 

og það sýnir að hann hugsar um jafnrétti og lýðræði. Loks nefndi einhver mikilvægt 

væri „að öllum líði vel og hafi húsaskjól“, sem má flokka undir velferð.  

 Mér fannst þessir krakkar standa sig ótrúlega vel; flestir þeirra eru þroskaðir og 

fullir af réttlætiskennd. Þeir eru greinilega vel upplýstir um umhverfismál og 

endurvinnslu (Sjá Hugleiðingar um framtíðina í viðauka). 

Niðurstaða 

Á síðustu fjórtán árum hef ég búið til verk sem hafa átt að vekja áhorfendur til 

umhugsunar um umhverfismál vegna þess að ég trúi því með list sinni eigi 

listamaðurinn að reyna að benda öðrum á það sem betur mætti fara í samfélagi okkar og 

hann geti með annarri sýn á hlutina hjálpað fólki að koma auga á það. Í þessari ritgerð 

hef ég reynt að máta mig sem listamann og kennara við þau fræði sem liggja til 

grundvallar liststarfsemi minni og verkefninu Þögn – raddir – vor, menntun til 

sjálfbærni og þátttökulist. Í fyrsta lagi kynnti ég mér fræði og skilgreiningar sem þessi 

atriði standa fyrir og skoðaði hvort þau verk sem ég hef unnið í anda umhverfislistar 

tengist menntun til sjálfbærni. Þátttökulist/venslalist var skoðuð út frá hugmyndum 

Bourriaud og bók hans Relational Aesthetics (Bourriaud, 2002). Listforminu 

þátttökulist voru einnig gerð skil svo og umræðum um breytta ásýnd listheimsins (Berg 

& Pasero, 2013).  

 Sú skoðun og greining sem notuð var gekk ekki síður út á vangaveltur um það 

hvernig skólastarfi í gunnskóla hentar að fá inn listamenn með eigin verkefni sem þeir 

vinna að með nemendum. Spurningin er hvað nemendurnir fái út úr því og hvað 

listamaðurinn fær út úr því.  

 Bourriaud (2002) telur að hlutverk listaverksins sé að vera uppspretta samræðna 

á milli listamannsins og áhorfenda og að list sem byggi á þátttöku áhorfenda taki 

þennan eiginleika skrefinu lengra því að þar gefist tækifæri bæði fyrir listamenn og 

almenning til að mætast og eiga í samræðu sín á milli (Katla Ísaksdóttir, 2013:12; 

Bourriaud, 2002).  

 Í verkefninu Þögn – raddir – vor var kjörið tækifæri til þess að eiga þessa 

samræðu sem Bourriaud (2002) talar um og ég tel að myndast hafi umræður sem náðu 

að tengja vítt og breitt inn á margvíslegar hliðar samfélagsins, öllum til gagns og 

ánægju, og nemendur hafi líka tengst sín á milli á annan hátt en innan skólans. Það sem 

ég fékk út úr þessu sem listamaður var að vinna að verki og verkefni sem hafði 

ákveðinn tilgang – og tilgangurinn var einmitt að kveikja þessar samræður (Bourriaud, 

2002).  

 Sú spurning vaknar hvort það skipti máli að fá listamenn inn í skólana og ef svo 

er af hverju það skiptir máli. Eins og Pavel Büchler (2005) vekur athygli á í grein sinni 

„Other People’s Culture“, þarf nútíma samfélag meira á því að halda að listamenn komi 

fram með nýja skapandi sýn og segi frá þeim aðferðum sem þeir nota en því sem þeir 

búa til (Bücher, 2005). Kannski er listamaðurinn einmitt þess vegna mikilvægur innan 

skólanna; hann kemur með sköpun og nýja sýn inn í skólann. Listamaðurinn kemur með 

aðra nálgun en t.d. umhverfisfræðingurinn; báðir segja það sama en bara ekki á sama 

hátt og líklega hefur listamaðurinn frumlegri og flóknari sýn. Það gæti haft meiri og 

varanlegri áhrif á nemendur því nálgun hans kann að vera áhugaverðari en efnistök 

fræðimannsins. Í greiningarlykli Kozak og Elliotts er talað um að hentug verkefni fyrir 

getu til aðgerða eigi ekki að vera skipulögð sem lærdómsverkefni og það styður 

kenninguna um mikilvægi listamannsins innan skólans.  

 Í þessari ritgerð var rætt um hlutverk listamannsins í nútíma samfélagi og það 

skoðað út frá hugmyndum listamannanna Rirkrit Tiravanija, Jeremy Deller og Frances 

Whitehead. Öll vinna þau Tiravanija, Deller og Whitehead á einn eða annan hátt innan 

venslalistar/þátttökulistar og öll vilja þau hafa áhrif á umhverfi sitt. Þau hafa skoðanir 

sem þeim er í mun að deila með samfélaginu en þau vilja líka taka þátt í umræðu, hlusta 

á skoðanir annarra og hvetja til skoðannaskipta um ýmis málefni. Hér er snertiflötur við 

margar hugmyndir sem liggja að baki hugmyndum Kozak og Elliotts (2011) eins og 

tengsl við samfélagið, rannsókn, möguleika nýrra viðhorfa og getu til aðgerða (Kozak 

& Elliott, 2011).  

 Heitar umræður hafa átt sér stað síðustu áratugi um breytingar á stöðu listarinnar 

og listamanna; listamenn eru í auknum mæli að hverfa frá því að nota hvíta umgjörð 

safnsins eða gallerísins (e. the white cube) því að til hliðar við söfnin, galleríin og 

listakaupstefnur hefur nýr vettvangur skapast þar sem listamennirnir stjórna sjálfir, og 

vaxandi hópur listamanna er farinn að starfa á ólíkum sviðum eins og í menntun, 

borgarskipulagi, rannsóknum og félagslegri skoðanamótun (Berg & Pasero, 2013). 

Spurningin er hvort þjóðfélagið geti kannski nýtt sér betur hugmyndir og eiginleika 

listamannsins, aðferðir hans og hugarfar, t.d. í kennslu, arkitektúr, skipulagsmálum og 

stjórnmálum, eins og listamaðurinn Frances Whitehead heldur fram (Whitehead, 2013).  

 Í verkefninu Þögn – raddir – vor voru skoðuð raunveruleg vandamál, jörðin 

okkar og framtíð hennar. Umræðurnar sem fóru fram voru um nærumhverfið og hvað 

hver og einn getur gert til þess að hjálpa heiminum, það var talað um að auðveldara 

væri að taka lítil skref í átt að sjálfbærni, t.d. í endurvinnslu, og ganga og hjóla frekar en 

keyra. Enn fremur var rætt um hlýnun jarðar í hnattrænu samhengi og fellbyl á 

Filippseyjum. Þá var talað um gildi – lífsgildi og hvað okkur þykir mikilvægt og hvaða 

gildi við höfum. Loks var talað um félagslega þáttinn og fátækt og að staða mismunandi 

þjóðfélaga væri ólík. Í framhaldi af því var matar- og umbúðamenning skoðuð og velt 

fyrir sér kostum og löstum á umbúðum fyrir innflutt og/eða innlend matvæli. Af hverju 

þarf tómatur sem kemur frá Hveragerði að vera bæði með belti og axlabönd?  

 Það má líta á verkefnið Þögn – raddir – vor sem tilraun sem miðaði að því að 

vera þátttökuverkefni milli listamanns og skóla með menntun til sjálfbærni að leiðarljósi 

og er þessari ritgerð ætlað að greina frá því hvernig til tókst og vera innlegg í þá 

umræðu. 

Hugleiðingar um framtíðina - viðauki 
14 ára nemendur í Hagaskóla  

nóvember 2013 

Flestir eða sjö nemendur virtust hafa mikinn áhuga á því að skila jörðinni áfram jafn 

fallegri og hún er í dag. Sex nemendur voru með áhyggjur af mengun vatns og matar, 

bráðnun jökla, gróðurhúsaáhrifum, útrýmingu dýra. Gaman var að sjá að krakkarnir 

nefni hluti eins og að það þurfi að útrýma fátækt og jafnrétti kynjanna í sinni 

framtíðarsýn og þrír nemendur nefndu áhyggjur af fátækt. Fjórir nemendur spekúlera í 

stríði og fimm nemendur voru að spekúlera í hvaða tæknibyltingar muni eiga sér stað. 

Þrír nemendur eru að velta fyrir sér hvernig símar muni breytast.  

Aðeins einn nemandi nefndi ekkert af þessum atriðum, en hún er frá Kólumbíu og hefur 

ekki búið svo lengi á Íslandi. Mér fannst þessir krakkar standa sig ótrúlega vel, flest 

þeirra eru þroskuð og full af réttlætiskennd. Greinilega vel upplýst um umhverfismál og 

endurvinnslu (Hugleiðingar um framtíðina, sjá viðauka). 

 

Strákur Þ.14 ára: 

Í framtíðinni held ég að það verði lítið um stríð því að verslun er svo sterkur liður í lífi 

okkar og breiðist út um allt. 

Orkuvandamál held ég að verði leyst með kjarna samruna í stað kjarnorku 

(kjarnaklofningu) 

Á Íslandi held ég að ætti að hafa náttúrupassa til að passa fjölda og góða umgengni 

ferðamanna. 

Fólksfjölgun held ég að fari upp í ca. 9 millj. og fari svo aftur niður í 7. því fólk eignast 

færri börn því betra sem það hefur það.  

Ég hef margt fleira að segja en nú er ég hættur. 

Strákur 14. ára: 

Í framtíðinni hefur allri fátækt og ómenningu verið útrýmt. Og öll lönd eru sjálfstæð og 

frjáls. Allt fólk er snobbað og drekkur te. Og hægt væri að fara í sumarbústað á 

tunglinu.  

 

Stelpa 14 ára: 

Ég sé framtíðin þannig að það verður allt mjög tæknilegt, bílarnir verða mjög flottir, 

símarnir verða stórir og mjög tæknilegir. 

 

Stelpa 14 ára: 

Ég vil að þegar ég verð fullorðn verði heimurinn svipaður því sem hann er í dag. 

Þó vil ég að fleiri búi við góð skilyrði og minni fátækt, ekkert stolið og jöfn tækifæri 

karla og kvenna. 

 

Stelpa 14 ára. 

Þegar ég verð stór vil ég að allir verða búnir að taka sig á í að hjálpa heiminum, hjálpa 

hvort öðru og allir væru sáttir. 

Ef ég fengi að ráða mundi ég líka óska að ég kæmist aftur í leikskóla, verið krakki að 

eilífu með engar áhyggjur um heiminn og ástand hans, látið fullorðna fólkið um það. 

Ég vil að það sé heimsfriður, að allir hafi aðgang af hreinu vatni og mat, að allir séu 

jafnir konur, kallar, fatlaðir og aðrir, að öllum líði vel og hafi húsaskjól, að ekkert vont 

sé til í heiminum og að öllum gangi vel. 

Stelpa 14 ára: 

Mér finnst að náttúran eigi að vera jafn falleg og hún hefur alltaf verið og að það sé ekki 

mikil mengun. Vatnið og maturinn má ekki vera mengaður. Ég held að allt eigi eftir að 

vera mjög tæknilegt en ég vona að það verði ekki of tæknilegt. 

Stelpa 14 ára: 

Framtíðin að vera allt nami eða matur svo að fólk þurfi ekki að labba úti búð eða fá bíl. 

 

Stelpa 14 ára: 

Ég vil að þegar ég verð fullorðin verði heimurinn svipaður því sem hann er í dag.  

Þó vil ég að fleiri búi við góð skilyrði og minni fátækt. 

Einnig vil ég heimsfrið. 

Og þegar ég verð fullorðin ÆTLA ÉG að fá jafn mikið fyrir sömu vinnu og karlar. Ef 

það gengur ekki mun ég berjast fyrir því þangað til það gerist. 

Að lokum held ég að ef að útlitsdýrkun myndi lagast eða bara hætt að „photoshoppa“ 

fólk, geti það dregið úr tíðni eineltis og jafnvel sjálfsvíga. 

 

Stelpa 14 ára: 

Er ég hugsa um framtíðina sé ég fyrir mér fljúgandi silfurlitaða bíla sem svífa fyrir ofan 

jörðina úr gleri. Tölvur sem lýsa upp skjáinn og marga marga takka sem geta gert hvað 

sem er. Mér finnst að framtíðin verði rosa tæknileg. 

 

Stelpa 14 ára: 

Ég ímynda framtíðina að það eru metan bílar og CO fer ekki hækkandi, hvít tígrisdýr 

eru ekki í útrýmingarhættu. Það verða orðnar tæknibreytingar, t.d. verða símar með 

svona skjávarpa. Húsin verða kannski meira eins og Norræna húsið. Fólk hjálpar meira 

við að viðhalda fegurðina og jöklana sem eru að bráðna. Ég vil samt ekki að allt verði 

Modern eða tæknilegt, t.d. læknar verða vélmenni en þau hafa engar tilfinningar eða 

eðlisávísun. 

ps. vona að það breytist ekki of mikið nema t.d. verða minni mengun eða CO2 

 

Stelpa 14 ára: 

Ég vil að framtíðin sé þannig að fólk sé ekki með súrefnisskort út af mengun og það 

verði ekki gróðurhúsaáhrif, að jöklarnir verða áfram og það snjóar vegna þess að jörðin 

sé ekki að bráðna. Því við eigum bara eina jörð. Dýr eru í útrýmingarhættu og ég vil 

ekki sjá þann dag þegar það er fyrirsögn á öllum blöðum Tígrisdýr eru útdauð og síðasti 

jökullinn er bráðnaður. Ég vil að það verði hvít jól og maður þurfi ekki að ganga með 

súrefnisgrímu. Þetta er sorglegt að það eru bara örfáir sem eru að reyna að halda 

jörðinni hreinu. Það eitt að endurvinna er mikil breyting og ekki sóa mat.  

Við eigum ekki jörðina ein en stjórnum hana og því þurfum við að hugsa vel um hana 

fyrir afkomendur. Ég vil ekki að eftir 200 ár að það sé til þjóðsaga um ísbirni. Mig 

langar að hugsa betur um jörðina og náttúruna.  

Það er alltaf hægt að gera betur, meira að segja Íslendingar.  

 

Stelpa 14 ára: 

Ég sé framtíðina þannig að allt verður með mjög góðri tækni, að húsin verða flott og 

nýstárleg. Síðan verða fötin örugglega mjög skrýtileg og tískuleg og að bílarnir svífa 

um loftið. Símarnir verða stórir og mjög tæknilegir. Síðan verður örugglega vélar og 

þannig sem er ekki búið að finna upp. 


